
Útdráttur 

Samfélagsábyrgð hefur öðlast aukið mikilvægi síðustu ár vegna vitundarvakningar þeirra 

áhrifa sem fyrirtæki hafa á umhverfið og hefur því mikilvægi samfélagsábyrgðar farið að 

vega þyngra hjá fyrirtækjum. Heimsmarkmið Sameinuðu þjóðanna hafa nýst fyrirtækjum sem 

leiðarvísir við innleiðingu á samfélagsstefnu og hafa þrír stærstu viðskiptabankar Íslands 

tileinkað sér heimsmarkmið sem heyra best undir starfsemi þeirra. Sköpun og hámörkun 

sameiginlegra verðmæta samfélagsins eiga sér stað þegar bankar eru samfélagslega ábyrgir 

og er því ávinningur við innleiðingu samfélagsábyrgðar mikill. 

Markmið þessa verkefnis er að bera saman samfélagsstefnur þriggja stærstu 

viðskiptabanka Íslands og reyna að meta að hversu miklu leyti bankarnir styðjist við 

samfélagsstefnur sínar við úrvinnslu lánaumsókna þegar áföll verða. Notkun fyrirliggjandi 

heimilda og gagna bankanna, meðal annars árs- og sjálfbærniskýrslur, voru nýttar til frekari 

greiningar. Rannsókn þessi byggir á eigindlegri nálgun óstaðlaðra viðtala við fulltrúa helstu 

viðskiptabanka Íslands ásamt efnisgreiningu.  

Helstu niðurstöður rannsókarninnar er að nálgun áhersluþátta sem henta starfsemi 

hvers banka sé helsti munurinn á samfélagsstefnum þeirra. Notkun UFS mælikvarða er meðal 

helstu áhersluþátta bankanna og telja bankarnir að heimsmarkmið Sameinuðu þjóðanna séu 

ekki fullnægjandi til að byggja samfélagsskýrslu. Rannsóknin sýndi að samkeppnislög ættu 

ekki við á sviði samfélagsábyrgðar þar sem það ættu ekki að ríkja leyndarmál er varða 

málefnið. 

 

Lykilorð: Samfélagsábyrgð, sjálfbærni, heimsmarkmið Sameinuðu þjóðanna, 

viðskiptabankar, UFS 

Rannsóknarverkefni þetta er 12 ECTS einingar og er lokaverkefni til B.Sc. gráðu í 

viðskiptafræði við Háskólann í Reykjavík.Verkefnið var unnið frá desember 2019 til maí 

2020 og ber heitið Samanburður á samfélagsstefnum helstu viðskiptabanka Íslands. Höfundar 

rigerðarinnar eru Aron Kristinn Jónasson og Lára Isabelle Sigríður Portal. Rannsóknarefni 

ritgerðarinnar er innsýn í áhersluþætti og heimsmarkmið Sameinuðu þjóðanna við 

innleiðingu samfélagsábyrgðar. 

 Við þökkum Hörpu Júlíusdóttur innilega fyrir að leiða okkur á uppbyggilegan og 

faglegan máta. Þekking og ábendingar hennar hafa verið ómetanlegar. Einnig þökkum við 

1.0 Inngangur 

Samfélagsábyrgð (e. corporate social responsibility) hefur öðlast aukið mikilvægi síðustu ár 

vegna vitundarvakningar um áhrif fyrirtækja á sitt nær- og fjærumhverfi. Fyrirtæki teljast 

samfélagslega ábyrg ef þau hafa tileinkað sér starfshætti þar sem borin er ábyrgð á starfsemi 

og hafa uppbyggileg áhrif á umhverfi sitt og samfélag (Brynhildur Davíðsdóttir, Lára 

Jóhannsdóttir og Snjólfur Ólafsson, 2014b). Sköpun og hámörkun sameiginlegra verðmæta 

samfélagsins eiga sér stað þegar fyrirtæki eru samfélagslega ábyrg og er því ávinningur við 

innleiðingu samfélagsábyrgðar mikill (Evrópusambandið, 2011).  

                    Bankar gegna mikilvægu hlutverki í samfélögum. Þeir taka við innlánum, veita 

lán og aðra viðbótarþjónustu. Sama hvar bankar eru staðsettir og hvaða menning ríkir þar þá 

þurfa bankar samkvæmt Yeung (2011) að sýna samfélagsábyrgð gagnvart viðskiptavinum 

sínum. Efnahagskreppan á Íslandi árið 2008 gróf verulega undan efnahag þjóðarinnar. Þrír 

stærstu viðskiptabankar landsins, Glitnir, Kaupþing og Landsbankinn, þóttu allir vera með 

góða stefnu í samfélagsábyrgð sem þó lýsti sér fyrst og fremst í góðgerðarvinnu (Sigurthorsson, 

2012). Á fundi fjármálastöðugleikaráðs í mars 2018 var það tekið fram að Arion banki, 

Íslandsbanki og Landsbankinn teljast kerfislega mikilvægir aðilar á Íslandi þar sem þeir deila 

nánast allri markaðshlutdeild landsins sín á milli (Fjármálaeftirlitið, 2019).   

                    Í þeirri kreppu sem blasir við á Íslandi í kjölfar Covid-19 var þessum bönkum 

falið það hlutverk að veita fyrirtækjum brúar- og stuðningslán með ríkisábyrgð að miklum 

hluta. Í raun var bönkunum gefið það vald að ákveða hvaða fyrirtæki lifa og hvaða fyrirtæki 

deyja. Sú mikla ábyrgð sem lögð hefur verið á bankana í kjölfar Covid-19 endurspeglar 

mikilvægi samfélagsábyrgðar og þau áhrif sem ákvarðanir í garð hennar hafa á hagaðila 

bankanna þegar áföll koma upp.  

 Krafa um ábyrgð og gegnsæi er orðin mun meiri og samkvæmt Yeung (2011) 

skiptir samfélagsábyrgð bankanna máli til að viðhalda samkeppni á markaði og sýna fram á 

ábyrgð og lánatraust. Krafa samfélagsins, neytenda og fjárfesta er orðin stífari að fyrirtæki 

séu samfélagslega ábyrg á öllum sviðum reksturs og starfsemi (Fonseca, McAllister og 

Fitzpatrick, 2014). Krafa starfsmanna og stjórnenda fyrirtækja hefur einnig aukið áherslu á 

innleiðingu samfélagsábyrgðar fyrirtækja (Brynhildur Davíðsdóttir, Lára Jóhannsdóttir og 

Snjólfur Ólafsson, 2014a). 

 Samfélagsábyrgð er farin að snúa meira að sjálfbærni og munu umhverfislegir, 

félagslegir og stjórnarhættir að öllum líkindum vera framtíð samfélagsábyrgðar. UFS 

mælikvarðar eru framtíð samfélagsábyrgðar þar sem UFS mælikvarðar eru í raun 



 

 

2 

samfélagsábyrgð með nýju sniði (Fatemi, Glaum og Kaiser, 2018). Óefnislegar eignir líkt og 

samfélagsstefnur eru „grjótharðar“ (Sérfræðingur samfélagsábyrgðar Íslandsbanka, munnleg 

heimild, viðtal, 20. mars 2020) þar sem áhrif þeirra hafa áhrif á fjárhagslegar niðurstöður 

fyrirtækja (Nasdaq, 2019).  

 Heimsmarkmið Sameinuðu þjóðanna um sjálfbæra þróun (HM SÞ) voru 

samþykkt af fulltrúum allra aðildarríkja Sameinuðu þjóðanna árið 2015. Aðildarríki 

Sameinuðu þjóðanna hafa skuldbundið sig til að vinna að innleiðingu HM SÞ til 2030, þegar 

markmiðum á að hafa verið náð, þar sem aðalsmerki þeirra eru að þau eru algild. 

Heimsmarkmiðin fela í sér fimm megináherslur en það eru jörðin, mannkynið, hagsæld, 

samstarf og friður. (Heimsmarkmiðin, e.d).  

 Markmið rannsóknarinnar eru að bera saman samfélagsstefnur þriggja stærstu 

viðskiptabanka á Íslandi og reyna að meta að hversu miklu leyti bankarnir styðjist við 

samfélagsstefnur sínar við úrvinnslu lánaumsókna þegar áföll verða. Íslandsbanki og 

Landsbankinn hafa innleitt stefnu samfélagsábyrgðar í kjarnastarfsemi en hjá Arion banka er 

hún þáttur af starfsemi bankans.  

 Rannsóknin er tvískipt. Fyrri hlutinn er fræðilegt yfirlit þar sem nauðsynleg 

hugtök og skilgreiningar koma fram sem tengjast samfélagsábyrgð og HM SÞ. Seinni hlutinn 

er aðferðarfræði rannsókarinnar og niðurstöður fylgja þar á eftir. Ritgerðinni lýkur á umræðu 

og lokaorðum þar sem ætlað er að svara tveimur meginspurningum um samfélagsstefnur 

þriggja stærstu viðskiptabanka Íslands en þær eru:  

 

Hver er munur á samfélagsstefnum þriggja stærstu viðskiptabanka á Íslandi? 

Hvaða áhrif hafa HM SÞ á samfélagsstefnur bankanna? 

 

  



 

 

3 

2.0 Samfélagsábyrgð 

Samfélagsábyrgð er um að fyrirtæki, stofnanir og skipulagsheildir axli ábyrgð á starfsemi 

sinni og hafi uppbyggileg áhrif á þá snertifleti sem starfsemin kemur að (Fonseca o.fl., 2014). 

Fjöldi fræðimanna og stofnanna hafa lagt fram skilgreiningar á samfélagsábyrgð. Hér er 

kosið að líta til skilgreiningar á samfélagsábyrgð sem var lögð fram árið 2011 af 

Framkvæmdastjórn Evrópusambandsins. Samfélagsábyrgð er ábyrgð þeirra ákvarðana og 

áhrifa sem fyrirtæki hafa á sitt samfélag (European Commission, 2011).  

Ætlast er til að fyrirtæki hafa ferla til að samþætta þau félagslegu-, umhverfislegu-, 

siðferðilegu-, neytenda- og mannréttindaáhrif sem fyrirtæki hafa á samfélagið vegna rekstrar 

og stefnu. Helsta markmið er að hámarka sameiginleg verðmæti samfélagsins og sköpun 

verðmæta fyrir eigendur og hluthafa. Samkvæmt Evrópusambandinu skulu fyrirtæki leggja 

sig fram við að komast hjá því að hafa skaðleg áhrif á samfélagið og umhverfið samhliða því 

að draga úr öllum hugsanlegum framtíðar skaðlegum áhrifum (European Commission, 2011). 

Það er ljóst að vegur samfélagsábyrgðar hafi aukist umtalsvert síðan Bowen (1953) og 

Frederick (1960) lögðu til að samfélagsleg áhrif fyrirtækja væru jafn gild og arður þeirra. 

Carroll (1999) lagði til að siðferðisleg skylda fyrirtækja sneri að því að ganga lengra en 

lágmarks viðmið sem samfélag og lög kváðu á um, en siðferði þótti þá vera stór þáttur í 

samfélagsábyrgð. 

2.1 Samfélagsábyrgð og íslensk fyrirtæki 

Ekki liggja fyrir nýlegar rannsóknir á samfélagsábyrgð fyrirtækja á Íslandi. Í rannsókn frá 

árinu 2014 þar sem kannað var viðhorf til samfélagsábyrgðar hjá íslenskum fyrirtækjum með 

reynslu á sviði málefnisins, voru helstu ástæður fyrir áherslu á samfélagsábyrgð skoðaðar. 

Fyrirtæki telja gjarnan ytri hvata, svo sem þrýsting ytri hagaðila (aðallega frá neytendum, 

samfélagi, lögum og reglugerðum), vera ein helsta ástæða fyrir áherslu á samfélagsábyrgð 

fyrirtækja. Innri hvatar þykja einnig mikilvægir þar sem gildi og eðli fyrirtækja fela í sér 

samfélagsábyrgð. Fyrirtæki vilja sýna gott fordæmi og telja það að laða að sér hæft starfsfólk 

vera góð og gild ástæða þess að innleiða samfélagsábyrgð. Fjárhagslegur ávinningur getur 

verið mikill þar sem það er talið vera hagstæðara ef vel er að stefnunni komið og staðið, 

fremur en að sleppa því alfarið að huga að henni. Samfélagsábyrgð er talin auka traust í 

samfélaginu og efla ímynd íslenskra fyrirtækja. Áhersla á samfélagsábyrgð er einnig komin 

til vegna kröfu starfsmanna og stjórnenda fyrirtækja (Brynhildur Davíðsdóttir o.fl. , 2014a). 

 Í meistaraverkefni sínu við Háskóla Íslands frá árinu 2013 komst Dagný Kaldal að 

þeirri niðurstöðu að 66% af 50 stærstu fyrirtækjum Íslands hafi ákvæði um samfélagsábyrgð 

með einhverjum hætti í stefnu sinni. Enn fremur var fylgni á milli þess að hafa stefnu í 

málum er varða samfélagsábyrgð og að birta upplýsingar um helstu áherslur sem snúa að 

viðskiptavinum, mannauðs- og umhverfismálum (Dagný Kaldal, 2013).  

Jafnlaunavottun er bundin í lög en hún snýr að því að vinna gegn kynbundnum 

mismuni launa og stuðla að kynjajafnrétti á vinnumarkaði (Stjórnarráð Íslands, 2017). 

Jafnréttissáttmáli UNWomen og UNGC er aþjóðleg yfirlýsing sem fyrirtæki geta haft að 

leiðarljósi við innleiðingu góðra starfshátta óháð landi og iðnaði. Sáttmálinn stuðlar aðallega 

að jafnrétti kynjanna. Jafnramt segir sáttmálinn að jöfn tækifæri kynjanna sé arðvænleg fyrir 

fyrirtæki. Jafnréttissáttmálinn inniheldur sjö viðmið sem skipulagsheildir geta nýtt sér til að 

konur eflist í starfi og að þátttaka þeirra í atvinnulífinu aukist (UN Women Ísland, e.d.). 

3.0 Samfélagsábyrgð í rekstri 

Fyrirtækjum gefast fjölbreytt tækifæri til að innleiða samfélagsábyrgð í hefðbundinn rekstur 

og jafnvel stefnu sína (Kiran, R og Sharma, A., 2011). Skipulagsheildir styðjast við 

mismunandi staðla og viðmið sem huga að innleiðingu samfélagsábyrgðar. Samfélagsábyrgð 

fyrirtækja hefur í för með sér gríðarlegan ávinning þegar vel tekst til þar sem hún byggir upp 

orðspor fyrirtækja samhliða samfélaginu. Neytendur, fjárfestar, starfsmenn og önnur 

hagsmunafélög deila ávinningnum þar sem samfélagsstefna getur laðað að og viðhaldið góðu 

starfsfólki og stuðlað að sterkari hvötum stjórnenda til að vinna að hag samfélagsins frá 

efnahagslegu sjónarhorni (Esmaeilpour og Barjoei, 2016). 

Samkvæmt hagaðilakenningunni (e. stakeholder theory) eiga fyrirtæki að huga að 

öllum þeim hópum eða einstaklingum sem geta orðið fyrir áhrifum eða hafa áhrif á starfsemi 

fyrirtækis (Freeman, 1984). Freeman telur að fyrirtækjum sé ekki einungis skylt að hámarka 

hagnað sem skilar sér til hluthafa heldur að huga að því að sinna siðferðislegum skyldum 

sínum í garð allra hagaðila. Hagaðilakenninging er um að kjarnastarfsemi viðskipta snúi að 

því að byggja upp sambönd sem auka virði þeirra sem koma að sambandinu. Fyrirtæki er 

hægt að hugsa sem hluta af ákveðnu vistkerfi þar sem hvert fyrirtæki hefur áhrif á annað 

fyrirtæki í gegnum viðskiptasambönd sem snerta sjálfbæra þróun, stefnumótun, 

fyrirtækjamenningu og frammistöðu fyrirtækja (Salvioni og Gennari, 2020). 

Bankar þurfa að huga að mörgum ólíkum hagaðilum (mynd 1). Samkvæmt Jeucken 

og Bouma (1999) skiptast hagaðilar banka í innri og ytri aðila. Ytri hagaðilar eru 

viðskiptavinir, birgjar, samkeppnisaðilar, fjölmiðlar, félagasamtök, aðrar fjármálastofnanir, 

samfélagið og ríkisstjórnir. Innri hagaðilar banka eru starfsmenn, stjórnendur og hluthafar. 

Bankar hafa áhrif á hagaðila meðal annars með lánastefnu sinni og geta kosið að beita 

samfélagslegri ábyrgð með lánastefnu (Scholtens, 2009). Þegar bankar lána gefst þeim færi á 

að veita lán til þeirra sem eru samfélagslega ábyrgir og geta kosið að sleppa því að veita þeim 

lán sem eru það ekki. Þannig hafa bankar áhrif á hagaðila sem er einn hlekkur af öllu 

vistkerfinu. Ábyrgur hugsunarháttur samfélagsábyrgðar veitir ný viðskiptatækifæri og 

innblástur til nýsköpunar til að bæta rekstur á ábyrgan hátt (Aguinis og Glavas, 2012).  

  

Mynd 1: Hagaðilar banka (Jeucken og Bouma, 1999) 

3.1 CSR pýramídi Carroll‘s 

Fjórskipting samfélagsábyrgðar fyrirtækja sem sett var fram árið 1991 af Archie B. Carroll 

telur upp þau svið sem hann taldi endurspegla hinar margvíslegu samfélagslegu skyldur 

fyrirtækja. Þau svið sem skipta samfélagsábyrgð fyrirtækja niður eru efnahagsleg-, lagaleg-, 

siðferðisleg- og mannúðleg ábyrgð (Carroll, 1991).  

Carroll hannaði pýramídann til að hjálpa fyrirtækjum að afmarka og ramma inn þau 

smáatriði þeirra skyldna sem fyrirtæki bera gagnvart samfélaginu. Á tímum Covid-19 eru 

þessar skyldur fyrirtækja gagnvart hagaðilum fjölmargar ásamt aragrúa smáatriða sem fylgja 

öllum ákvörðunum. Fyrirtæki uppfylla efnahagslega ábyrgð sína með því sinna 

grunnskyldum í rekstri, sem er grunnur pýramídans. Lagaleg ábyrgð fyrirtækisins felst í því 

að starfa samkvæmt gildandi lögum og reglum í sínu umhverfi, sem er næsta þrep 

pýramídans. Siðferðisleg ábyrgð, þriðja þrep pýramídans, eru þær athafnir sem samfélagið 

ætlast til af fyrirtækjum og það sem þykir almennt sanngjarn eða réttlátt í starfandi umhverfi. 

Að lokum er seinasta skref pýramída Carroll‘s mannúðleg ábyrgð sem krefst þess að 

stofnanir séu virkir þátttakendur í að vera samfélagsþegn og stuðla að samfélagslegri- og 

viðskiptavina velferð (Carroll, 2016).  

3.2 Hin þrefalda rekstrarútkoma 

Sjálfbærni og samfélagsábyrgð hafa gjarnan verið nefnd markmið fyrirtækja en það getur 

reynst áskorun að mæla að hve miklu leyti stofnun telur sig vera samfélagslega ábyrg. Hin 

þrefalda rekstrarútkoma (e. Triple Bottom Line) fer fram úr hefðbundnum mælikvörðum í 

rekstri eins og hagnaður, arðsemi og fjárfestingar. Í stað þess er horft á alhliða 

fjárfestingaárangur fyrirtækisins, þar á meðal umhverfislegan-, samfélagslegan- og 

fjárhagslegan árangur. Nálgunin er hugsuð sem þáttur í stefnu samfélagsábyrgðar þar sem 

hugað er að velferð samfélagsins við ákvarðanatöku eins og í aðstæðum Covid-19. Þrefalda 

rekstarútkoman er betur þekkt sem P-in þrjú á Ensku en þau eru: people, profit, planet (Slaper 

og Hall, 2011).  

Með áherslu á þreföldu rekstarútkomuna er fyrirtækjum fært að líta á sjálfbærni sem 

heildrænt og þverfaglegt hugtak sem nær til umhverfis-, efnahags- og félagslegra mála (Ahi 

og Searcy, 2015). Áskorunin við notkun hugtaksins felst í því að mæla hvern þátt út af fyrir 

sig og finna viðeigandi gögn sem notuð eru til að reikna framlag stefnunnar. Sveigjanleiki 

þess að nota þreföldu rekstarútkomuna auðveldar hinsvegar fyrirtækjum að beita hugtakinu á 

þann hátt sem hentar fyrirtækinu best og meta þær afleiðingar ákvarðana sinna (Slaper og 

Hall, 2011).  

3.3 Grænþvottur og samfélagsskýrslur 

Þrýstingur fyrirtækja um að vera samfélagslega ábyrg er orðinn mun meiri sem getur leitt til 

þess að fyrirtæki stundi grænþvott í rekstri. Grænþvottur í samfélagsábyrgð á sér stað þegar 

fyrirtæki til að mynda nota einungis ákveðna skýrslu samfélagsábyrgðar sem bendir til þess 

að fyrirtækið sé fyrirmynd á einu sviði en ákveður að sleppa því, án rökstuðnings, að taka 

fram félagslega-, umhverfislega- eða aðra þætti sem þykja ekki vera til fyrirmyndar 

(Mahoney o.f.l, 2013). 

Þau fyrirtæki sem gefa sjálfviljug út skýrslu samfélagsábyrgðar og fylgja 

viðurkenndum stöðlum eru almennt talin hafa betri stefnu en þau fyrirtæki sem gefa ekki út 

slíkar skýrslur og nota ekki viðurkennda staðla. Fyrirtæki sem hafa veika hlekki í 

samfélagsábyrgð og stunda grænþvott eru talin hafa tækifæri til þess að öðlast 

markaðsforskot með því að hafa áhrif á hvernig hagsmunaaðilar telja fyrirtækið standi sig 

samanborið við þau fyrirtæki sem hafa sterka samfélagssefnu (Mahoney o.f.l, 2013). Hvatinn 

til að gefa út skýrslur sem blekkja er því meiri fyrir þau fyrirtæki sem eiga langt í land að 

sækja með góða stefnu í samfélagsábyrgð (Patten, 2002), sem getur skapað mikinn rugling og 

efasemdir í garð fyrirtækja meðal neytenda (Mitchell og Papavassiliou, 1999). 

4.0 Staðlar samfélagsábyrgðar 

Staðlar fyrir samfélagsábyrgð hafa verið hannaðir svo hægt sé að mæla og greina nauðsynleg 

gögn. Samantekt og samanburður hinna ýmsu þátta samfélagsábyrgðar krefjast þess að 

mælitæki séu til staðar svo hægt sé að framkvæma skýrslugerðir, rannsóknir, breytingar og 

nýsköpunarvinnu. Staðlaráð Íslands (e.d.) lýsir stöðlum sem opinberum skjölum sem einfalda 

ferla sem auka hagkvæmni í innleiðingu samfélagsábyrgðar.  

Global Reporting Initiative staðlar (GRI) eru fyrstu alþjóðlegu staðlarnir fyrir 

skýrslugerð í sjálfbærni sem eru veittir af Alþjóðlega staðlaráðinu (GSSB). Staðlarnir bjóða 

upp á uppbyggingu og aðstoðar fyrirtæki við að útbúa skýrslur á skipulagðan hátt (Global 

reporting, e.d.). Grundvallaratriði GRI byggja á sjónarhorni frammistöðu hinnar þreföldu 

rekstrarútkomu (Bondy og Starkey, 2012). GRI staðlar eru notaðir sem skrásetning 

samfélagsábyrgðar fyrirtækja og auðveldar neytendum að lesa úr og skilja hvar fyrirtæki 

standa hvað varðar samfélagsábyrgð og hvað sé ábótavant. Staðlarnir bjóða upp á ramma 

skýrslugerðar sem öll fyrirtæki fylgja og auðveldar hagsmunaaðilum að skilja og greina 

samanburð sambærilegra gagna. Umgjörðin um sjálfbæra skýrslugerð sem veitt er af GRI 

staðlinum er hvað mest notuð í heiminum og hefur verið samþykkt af stærstu fyrirtækjum 

heimsins (Global reporting, e.d.). Skilgreining GRI um sjálfbæra skýrslugerð segir til um 

hvernig fyrirtæki geta mælt og skrásett gögn og bera ábyrgð á allri sinni starfsemi, gagnvart 

innri jafn sem ytri hagsmunaaðilum með sjálfbærni að leiðarljósi (Fonseca o.fl., 2014). 

Staðlarnir hjálpa stofnunum að auka gagnsæi sitt og uppljóstra því sem vel er gert ásamt því 

sem betur má fara í stefnu samfélagsábyrgðar fyrirtækisins. Með auknu gagnsæi er 

auðveldara að taka stefnumótandi ákvarðanir, draga úr óþarfa áhættu, greina 

viðskiptatækifæri og styrkja sambönd hagsmunaaðila (Global reporting, e.d). 

International Organization for Standardization (ISO-staðlar) byggja á því að 

hagsmunaaðilar komist að sameiginlegri niðurstöðu um hvað þykir réttast að gera í stöðunni á 

þeim tíma í takt við reglur og samninga. Í ISO stöðlum er að finna reglur, leiðbeiningar og 

skilgreiningar sem auka hagkvæmni og einföldun ferla (Hjörtur Hjartarson, 2002). Staðall 

leiðbeininga um samfélagsábyrgð, ISO 26000, segir að fyrirtæki skulu vera ábyrg fyrir þeim 

ákvörðunum og áhrifum allra þátta samfélagsins, þar með talið umhverfið. Velferð 

samfélagsins er mikilvægur partur af ábyrgð fyrirtækja, þar á meðal sjálfbær þróun 

fyrirtækisins. Helstu efnistök staðalsins eru stjórnunar- og viðskiptahættir, starfsumhverfi, 

vinnuvernd, mannréttindi, samfélagsþátttaka og umhverfismál (International Organization for 

Standardization, 2010). ISO 26000 staðallinn aðstoðar fyrirtæki við innleiðingu á 

samfélagsstefnu og hvetur þau til að ganga lengra en lagalegt samræmi (ISO, 2014). 

Staðallinn er því ekki vottunarstaðall heldur er hann notaður til leiðbeininga. Honum er ætlað 

að efla samfélagslegan og sameiginlegan skilning á sviði samfélagsábyrgðar ásamt því að ýta 

undir frumkvæði til samfélagsábyrgðar (International Organization for Standardization, 

2010). 

5.0 Samfélagsábyrgð fyrirtækja og Sameinuðu þjóðirnar 

Óhætt er að segja að Sameinuðu þjóðirnar hafi lagt sitt af mörkum við aðgerðir og nýjungar 

samfélags- og fyrirtækjaábyrgðar. Parísarsáttmáli SÞ var samþykktur árið 2015 sem markmið 

allra undirritaðra þjóða að tækla loftlasgbreytingar á metnaðarfullan hátt (United Nations 

Climate Change, 2019). Sameinuðu þjóðunum hefur einnig verið falið að byggja upp 

alþjóðlegt samstarf á milli þeirra 193 aðildaríkja sem og átök og forvörn gegn 

efnahagskreppu á alþjóðavísu (De Coning, 2018).  

Samfélagsábyrgð nær til einstaklinga, fyrirtækja og er orðin partur af alþjóðlegri 

umræðu og almennt séð áhyggjuefni á heimsvísu. United Nations Global Compact, sem betur 

er fjallað um í þessum kafla, byggir einmitt á alþjóðlegum sáttmálum SÞ um samfélagslega 

ábyrgð (Garriga og Melé, 2004). 

5.1 Heimsmarkmið Sameinuðu þjóðanna 

Heimsmarkmiðin (sjá mynd 2) eru að miklu leyti byggð á Þúsaldarmarkmiðunum (e. 

Millenial Development Goals) og ráðstefnu um sjálfbæra þróun í Ríó árið 2012 sem snúa að 

fimm meginþemum: mannkyninu, jörðinni, hagsæld, frið og samstarfi. Munurinn á 

Þúsaldarmarkmiðunum og heimsmarkmiðunum er í grunninn sá að þau fyrri náðu eingöngu 

til þróunarríkja en þau síðari nefndu ná til allra ríkja heims (UN General Assembly, 2015). 

Fulltrúar allra 193 aðildarríkja SÞ sammældust um heimsmarkmið Sameinuðu 

þjóðanna um sjálfbæra þróun árið 2015 sem voru síðar tekin í gildi í ársbyrjun 2016. 

Heimsmarkmiðin 17 eru víðtæk með 169 undirmarkmið og 244 mælikvarða (Hagstofa 

Íslands, 2020) en stefnt er að því að markmiðunum verði náð fyrir árið 2030. 

Heimsmarkmiðin eru algild sem þýðir að öll aðildarríkin hafa skuldbundið sig til að vinna 

með skilpulögðum hætti að innleiðingu markmiðanna á gildistíma þeirra, frá 2016 til 2030, á 

bæði innlendum og erlendum vettvangi (Heimsmarkmiðin, e.d.).  

Heimsmarkmiðin snerta þrjár helstu stoðir samfélagsábyrgðar sem eru hinar 

efnahagslegu-, félagslegu- og umhverfislegu stoðir. Mikilvægt er að vita að heimsmarkmiðin 

stuðla að því að hvorki einstaklingar né hópar séu skildir eftir og því eru þau eins margþætt 

og metnaðarfull og þau eru (Heimsmarkmiðin, e.d). Sem dæmi þá hefur ríkisstjórn Íslands 

valið sér 65 undirmarkmið heimsmarkmiðanna til að leggja áherslu á en innleiðing og 

forgangsröðun þeirra endurspeglar áherslur stjórnvalda en útiloka þó ekki innleiðingu hinna 

104 markmiða (Stöðuskýrsla: Heimsmarkmið Sameinuðu þjóðanna um sjálfbæra þróun, 

2018).  

 

 
 

Mynd 2: HM SÞ (Heimsmarkmið Sameinuðu þjóðanna um sjálfbæra þróun, e.d.) 

5.2 United Nations Global Compact og heimsmarkmið SÞ 

Alþjóðlega viðskiptalífið er farið að tileinka sér heimsmarkmið Sameinuðu þjóðanna mun 

hraðar en áður (United Nations Global Compact, 2017) og sérstaklega er þar bankageirinn 

talinn skipta sköpum þar sem framkvæmdir banka krefjast verulegs fjármagns, fjárfestinga og 

fjármuna (Weber, 2005). Fjármálaþjónusta stuðlar að því að bæta efnahag samfélaga sem 

getur haft bein áhrif á getu heimila og hins opinbera að bæta og styrkja fjárhag þess 

samfélags (Avrampou, Skouloudis, Iliopoulos og Khan, 2019). Þeir aðilar sem tóku þótt í 

stefnu sjálfbærrar þróunar til ársins 2030 bentu öllum fyrirtækjum og þar með talið bönkum 

sem ætluðu sér að taka þátt í verkefninu að beita nýsköpun við úrlausnir áskorana sem kæmu 

upp (Transforming our world: the 2030 Agenda for Sustainable Development, 2015).  

Stærstu samtök sem stuðla að alþjóðlegri yfirlýsingu stofnana við innleiðingu ábyrgra 

starfsáhatta er hnattræni sáttmáli SÞ, United Nations Global Compact (UNGC), stofnað árið 

2000. UNGC nýtist fyrirtækjum sem leiðarljós og skuldbinding við innleiðingu tíu 

grundvallarviðmiða UNGC sem snerta öll á samfélagsábyrgð. Grundvallarviðmiðin tíu snúa 

að mannréttindum, vinnumarkaði, umhverfinu og baráttu gegn spillingu (Félag Sameinuðu 

þjóðanna, e.d.). Á mynd 3 má sjá tengingu grundvallarviðmiða UNGC og heimsmarkmiða 

SÞ. 

 

Mynd 3: Tenging grundvallarviðmiða UNGC og heimsmarkmiða SÞ (UNGC, 2016) 

Aðilar (e. participants) að Global Compact sáttmálanum voru 14.135 alls í byrjun 

apríl 2020, þar af eru 25 íslensk fyrirtæki og þar á meðal Arion banki, Landsbankinn og 

Íslandsbanki. Aðilar UNGC eru skyldugir til að greiða ársgjald, að undanskyldum 

félagssamtökum (UN Global Compact, e.d.). Ætlun UNGC var að færa Sameinuðu þjóðirnar 

í átt að virkara hlutverk til að virka atvinnulífið þegar leitað er lausna aþjóðlegra vandamála 

(Kell, 2013). Aðilar Global Compact þurfa að standast skil á árlegri skýrslu sem inniheldur 

yfirlýsingu um þau skref sem fyrirtækið tileinkar sér við innleiðingu viðmiðanna, viðeigandi 

mælingar og niðurstöður þeirra, ásamt áætlun um áframhaldandi vinnu að framgangi 

viðmiðanna. Skýrslan er síðan birt á vef UNGC. UNGC er fyrirmynd fyrir frumkvæði á 

alþjóðavettvangi og stendur fyrir því að gera samfélagsábyrgð sýnilegan þátt fyrirtækja á 

heimsvísu (Voegtlin og Pless, 2014).  

6.0 UFS 

Nasdaq Nordics gefur út heildstæðar leiðbeiningar sem nýtast bæði skráðum og óskráðum 

aðilum sem vilja efla samfélagslega ábyrgð með áherslu á sjálfbærni. Nasdaq kauphöllin á 

Íslandi, Viðskiptaráð Íslands, IcelandSIF, Festa og Staðlaráð Íslands gáfu í febrúar 2020 út 

íslenskar þýðingar á UFS (e. ESG) leiðbeiningum Nasdaq, en kauphallir Nasdaq gáfu fyrst út 

leiðbeiningar á ensku árið 2017 og uppfærða útgáfu 2019. UFS stendur fyrir umhverfi, 

félagslega- og stjórnarhætti en leiðbeiningar Nasdaq fjalla um markmiðasetningu og 

upplýsingagjöf fyrirtækja við að sýna samfélagslega ábyrgð. Megintilgangur UFS 

leiðbeiningana er að efla við samfélagsskýrslur fyrirtækja og auka gagnsæi starfsemi þeirra 

(Nasdaq, 2020). Til eru mismunandi leiðir skýrslugerða UFS málefna en einna algengast er 

að fyrirtæki noti GRI (Fatemi o.fl., 2018). Mælikvarðar UFS eru 30 alls, 10 fyrir hvern þátt út 

af fyrir sig sem endurspegla viðskiptahætti. Þættir E1-E10 endurspegla umhverfið, S1-S10 

endurspegla félagslega þætti og G1-G10 endurspegla stjórnarhætti (Nasdaq, 2019). 

Mælikvarða UFS má sjá á mynd 4. Í skýrsluhandbók UFS er bent á að óefnislegar eignir er 

oft hægt að líta á sem efnislegar eignir þar sem niðurstöður þeirra hafa áhrif á fjárhagslegar 

niðurstöður fyrirtæksisins (Nasdaq, 2019). Fyrir skýrslugerð UFS þurfa fyrirtæki að 

framkvæma mat þar sem kemur fram hvaða þættir þykja mikilvægastir og hvernig aðgerðir 

fyrirtækisins hafa áhrif á umrædda þætti. Fyrirtæki tilkynna svo árlega stöðu þáttanna í UFS 

skýrslu. 

Innan fjármálageirans er skammstöfun UFS einnig nýtt sem nafn fyrir hugtakið 

samfélagsábyrgð. UFS er því af sumum fræðimönnum talin ná yfir það sama og CSR (Fatemi 

o.fl., 2018). Samkvæmt Þorsteini Kára Jónssyni hjá Marel hf, þykja góðar UFS upplýsingar 

veita aðilum nýja upplifun á umfangi og áhrifum fyrirtækja, svipað og þegar litur kom í 

sjónvarpið. Torfi Þ. Þorsteinsson hjá Brim hf segir kröfur kaupenda eiga eftir að verða enn 

fyrirferðameiri og mun UFS frammistaða fyrirtækja skipta sífellt meira máli (Nasdaq, 2020) . 

Mynd 4: UFS mælikvarðar (Nasdaq, 2020) 

 

6.1 Meginreglur um ábyrga bankastarfsemi 

Áherslur Principles for Responsible Banking (PRB) á UFS málefni er aðeins ætlað bönkum 

og fjármálageiranum. PRB eru því meginreglur ábyrgra fjárfestinga og ábyrgrar 

bankastarfsemi (Ioannou & Serafeim, 2016) sem eru unnar á vegum UNEP FI sem er 

samstarfssvettvangur SÞ og fjármálagerians (Arion banki, 2019). Meginmarkmið PRB er að 

aðstoða undirritaða að innleiða og aðlagast heimsmarkmiðum SÞ og Parísarsáttmálanum 

(UNEP Financial Initiative Principles for Responsible Banking, 2019).  

7.0 Aðferð 

Rannsókn þessi byggir á tveimur eigindlegum nálgunum; annars vegar á óstöðluðum 

viðtölum við fulltrúa samfélagsábyrgðar þriggja stærstu viðskiptabanka Íslands, Arion banki, 

Íslandsbanki og Landsbankinn og hins vegar við efnisgreiningu (e. content analysis). Notkun 

fyrirliggjandi heimilda og gagna bankanna, meðal annars árs- og sjálfbærniskýrslur, voru 

nýttar til frekari greiningar.  

7.1 Viðmælendur 

Rannsóknin var framkvæmd á Íslandi og alls tekin þrjú óstöðluð viðtöl við starfsmenn þriggja 

helstu viðskiptabanka landsins. Fulltrúar samfélagsábyrgðar Arion banka, Íslandsbanka og 

Landsbankans eru viðmælendur rannsóknarinnar þar sem þeir skilgreina sig allir sem 

sérfræðinga á sviði samfélgasábyrgðar og eru sérhæfðir í samfélagsstefnu bankans sem þeir 

starfa hjá.  

Viðmælandi Arion banka er með bakgrunn í mannfræði og hagnýtri fjölmiðlun og var 

áður gæðastjóri hjá dótturfyrirtæki bankans. Viðmælandi starfar í dag sem verkefnastjóri 

samfélagsábyrgðar hjá Arion banka en hann hefur starfað hjá fyrirtækinu í tæpan áratug. 

Viðmælandi er einn síns liðs í formlegu teymi samfélagsábyrgðar en segir þó að vinnan 

dreifist innan bankans þar sem einn sérfræðingur vinnur t.d. að UFS málum í eignastýringu 

og annar sem greinir lánasafn bankans. Stefna Arion banka er þannig að unnið er að 

samfélagsábyrgð á mörgum sviðum en ekki bara sem eitt teymi á skrifstofu bankastjóra. Það 

er því starfandi stýrihópur samfélagsábyrgðar innan bankans en bankastjórinn er 

ábyrgðamaður.  

Viðmælandi Íslandsbanka (ÍSB) er menntaður í stjórnmálahagfræði og vann meðal 

annars sem samfélagsábyrgðarsérfræðingur hjá IMF (Alþjóðagjaldeyrissjóðnum, e. 

International Monetery Fund). Þar áður vann hann hjá framkvæmdastjórn 

Evrópusambandsins en vinnur nú hjá Íslandsbanka, á skrifstofu bankastjóra við stefnumótun 

með höfuðáherslu á sjálfbærni. Bankinn er ekki skráður á hlutabréfamarkað og þegar 

viðmælandi hóf störf hjá ÍSB árið 2017, sá hann, að í ljósi þess voru erlendir 

verðbréfafjárfestar mikið að spurjast eftir stefnu bankans í tengslum við UFS og þ.a.l. hafi 

mikil vinna farið í að mynda stefnur um þau málefni hjá bankanum. Samfélagsmálin árið 

2017 voru inni á samskipta- og markaðssviði og telur viðmælandi að ÍSB hafi alltaf verið 

virkur í samfélagsábyrgð og alltaf með nokkur verkefni í gangi m.a. Reykjavíkurmaraþonið. 

Bankinn hefur í gegnum árin verið með allskonar fræðslu og ávallt verið virkur í umræðunni 

þegar kemur að jafnréttismálum. Viðmælandi sagði að samfélagsábyrgð árið 2017 hafi verið 

á annari braut en rekstur bankans út frá arðsemi, kostnaði o.þ.h. og að ekki hefði verið búið 

að sameina þessa þætti.  

Viðmælandi Landsbankans er viðskiptafræðingur með meistaragráðu í markaðsfræði 

og alþjóðaviðskiptum. Viðmælandi hafði áður verið sjálfstætt starfandi við að innleiða 

samfélagsábyrgð í fyrirtæki en er nú fastráðinn hjá bankanum. Viðmælandi sagðist hafa 

fundið sérstaklega vel fyrir því að Landsbankinn væri ekki að innleiða samfélagsstefnu 

einungis til að uppfylla ákveðin skilyrði heldur af því að bankinn sé þeirrar skoðunar að vilja 

lifa þetta í alvörunni og allir innan bankans séu tilbúnir að taka stefnuna áfram. Viðmælandi 

var á því að skandinavískir bankar séu mjög framarlega í innleiðingu á samfélagsstefnu 

miðað við aðra banka í heiminum.  

7.2 Viðtalsrammi 

Óstöðluðum viðtölum var beitt við rannsókina til að fá dýpri innsýn í samfélagsstefnur hvers 

banka og fyrir nálgun sem veitir aukinn sveigjanleika við greiningu opinna spurninga 

(Bourgeault, Dingwall og Vries, 2010).  

 Fulltrúar samfélagsábyrgðar hvers banka þóttu henta best til að ná sem dýpstum 

skilningi á yfirgripsmiklu viðfangsefni rannsóknarinnar. Sendar voru út þrjár beiðnir um 

þátttöku í rannsókninni í gegnum tölvupóst með kynningarbréfi og samþykktu allir þeirri 

beiðni um þátttöku. Viðtölin áttu sér stað á tímabilinu febrúar 2020 – mars 2020 og trúnaðar 

um nafnleysi viðmælenda er gætt. 

 Viðtölin voru kóðuð eftir tveimur helstu þemum viðtalsrammans (sjá töflur hér á 

eftir); annars vegar var spurt um samfélagsábyrgð og hins vegar um HM SÞ. Rannsakendur 

hófu viðtölin með kynningu á viðtalsramma og efni rannsóknarinnar. Viðmælendur voru 

beðnir um að greina frá samfélagsstefnu bankans sem þeir starfa hjá í eigin orðum. Opinna 

spurninga var spurt og aðrar spurningar innan viðtalsrammans fylgdu eftir að viðmælendur 

höfðu lokið sínu máli.  

7.3 Framkvæmd 

Óstöðluð viðtöl voru tekin við fulltrúa frá hverjum banka. Viðtalsrammi var sendur á alla 

aðila áður en að viðtölin voru tekin, til að viðkomandi hefði tíma til að undirbúa sig. Alls 

voru 25 spurningar í viðtalsrammanum (sjá viðauka A). Viðtalsramminn var ekki tæmandi og 

ef einhverjar spurningar vöknuðu á meðan viðtali stóð spurðu rannsakendur að þeim rétt eins 

og ef viðmælendur fóru út fyrir efnið voru þeir ekki stöðvaðir. Viðtölin voru tekin í gegnum 

fjarskiptaforritið Microsoft Teams þar sem ekki var hægt að hittast í ljósi Covid-19 aðstæðna 

í samfélaginu á þeim tíma sem rannsóknin fór fram. Viðtölin voru hljóðrituð og færð yfir á 

skriflegt mál og voru þau að meðaltali 42 mínútur.  

Stuðst var við tvö meginþemu; samfélagsábyrgð og HM SÞ. Þemum var skipt niður 

svo hægt væri að kóða viðtölin af höfundum í sitt hvoru lagi til að tryggja samræmi í 

niðurstöðum.  

8.0 Niðurstöður 

Helstu niðurstöður viðtalanna voru teknar saman í samanburðartöflu en áhersluatriði 

bankanna í samfélagsstefnum þeirra liggja að mestu leyti á svipuðum stað. Af þeim 15 

áhersluþáttum sem stuðst er við eru allir þrír bankar með a.m.k. þá sömu 14 af 15 

áhersluþáttum í samfélagsstefnu sinni.  

 

Tafla 1: Áhersluþættir í samfélagsstefnum 

 

Áhersluþættir 
  

 
Aukin krafa um SÁ á birgja     
Aukinn þrýstingur frá hagaðilum    
Efla traust viðskiptavina    
Fjárhagslegur ávinningur    
Gefa út samfélagsskýrslu byggða á GRI    
Huga að hagaðilum    
Laða að sér gott starfsfólk    
Meta kolefnisspor starfsemi bankans    
Meta losunarumfang lána- og eignasafns    
Notkun UFS við skýrslugerð    
Nýsköpun    
SÁ dregur úr áhættum í rekstri     
SÁ er hluti af kjarnastarfsemi    
Stuðla að jafnrétti kynjanna á vinnumarkaði    
Vera leiðandi    
Þróa græn útlán    

 

Í tilviki Arion banka er samfélagsábyrgð ekki hluti af kjarnastarfsemi bankans heldur er það 

sér þáttur innan starfsemi hans. Landsbankinn og Íslandsbanki leggja mikið upp úr því að 

samfélagsstefnur þeirra séu innleiddar í alla þætti reksturs og því er samfélagsábyrgð hluti af 

þeirra kjarnastarfsemi. Arion banki og Íslandsbanki undirstrika mikilvægi þess að góð stefna í 

samfélagsábyrgð geti leitt til þess að bankinn laði að sér gott og hæft starfsfólk. 

Þykir öllum bönkunum vera aukinn þrýstingur frá hagsmunaaðilum um skýrar stefnur 

samfélagsábyrgðar og taka bankarnir því fagnandi að þrýstingurinn sé orðinn meiri. Að sama 

skapi eru kröfur bankanna í garð birgja orðnar stífari og bankarnir krefjast þess í auknum 

mæli að birgjar fylgi sinni eigin stefnu í samfélagsábyrgð. Vilja bankarnir allir vera leiðandi í 

samfélagsábyrgð og vera fyrirmynd annarra fjármálafyrirtækja. Fjárhagslegur ávinningur er 

stór þáttur í samfélagsstefnum allra bankanna en allir sérfræðingar samfélagsábyrgðar hjá 

viðskiptabönkunum þremur töldu hagsmunaaðila vera meðal helstu hvata við innleiðingu á 

slíkri stefnu. Telja allir bankarnir það borga sig að vera samfélagslega ábyrgir og sögðu að 

það efli traust viðskiptavina sem leiðir til betri viðskipta. Hafa allir bankarnir lagt mikið upp 

úr því að meta kolefnisspor sem myndast við starfssemi og halda áfram að stuðla að jafnrétti 

kynjanna á vinnumarkmaði.  

Notkun UFS er meðal helstu áhersluþátta bankanna þar sem mælikvarðarnir eru 

tiltölulega nýir á Íslandi, með því vilja bankarnir sýna að þeir séu leiðandi í samfélagsábyrgð. 

Meðal næstu verkefna samfélagsábyrgðar bankanna þriggja er að meta losunarumfang lána- 

og eignarsafns og að þróa græn útlán. Nýsköpun og frumkvöðlastarfsemi er mikilvægt starf 

allra bankanna og telja þeir slíka starfsemi vera mikilvæga til að efla efnahagslíf á Íslandi.  

 Voru allir sammála því að Ísland væri eftir á samanborið við Norðurlöndin og önnur 

Evrópuríki í samfélagsábyrgð en sjá þó fyrir sér að það muni þróast hratt á næstu árum. Vilja 

bankarnir því hafa áhrif á þróun mála hér á landi með því að vera leiðandi í sínu starfi. Allir 

þrír bankarnir sammælast um að vilja gera heiminn að betri stað með innleiðingu á stefnu í 

samfélagssábyrgð. Viðmælanda Arion banka þótti samkeppnislögin hamlandi þegar það 

kemur að samstarfi bankanna sín á milli er varða samfélagsábyrgð. Viðmælandi 

Landsbankans minntist á að það ríki samkeppni í fjármálageiranum en að á sviði 

samfélagsábyrgðar sé keppnisskapið ekki til staðar. Að sögn viðmælanda Íslandsbanka er 

framtíð mannkynsins í húfi er varða loftlagsmál og því er samkeppni ekki rétta hugarfarið 

heldur samvinna. Einnig telur viðmælandi ÍSB það góða við málaflokkin að það séu engin 

leyndarmál. Þykir því hópþrýstingur jákvæður í samhengi samfélagsábyrgðar þar sem 

bankarnir vilja feta í fótspor hvors annars í von um að halda áfram að vera leiðandi í sínu 

starfi.  

Þegar horft er til HM SÞ voru viðmælendur allra bankanna sammála um að það væri 

að einhverju leyti hægt að tengja sig við öll 17 markmiðin en velja þurfi þau markmið sem 

heyra best undir þá starfsemi sem hver banki stundi og hvar þau vega þyngst. 

 



 

 

17 

Tafla 2: HM SÞ viðskiptabanka 

 

HM SÞ 
  

 
4 Menntun fyrir alla    

5 Jafnrétti kynjanna    

7 Sjálfbær orka    

8 Góð atvinna og hagvöxtur    

9 Nýsköpun og uppbygging    

12 Ábyrg neysla og framleiðsla    

13 Aðgerðir í loftlagsmálum    

 

Arion banki er með flest markmið eða 6 í heildina, Íslandsbanki er með 4 alls og 

Landsbankinn er með lægstan fjölda markmiða eða alls 3 markmið. Markmið 5 standa allir 

þrír bankarnir fyrir og er það því áhersluþáttur þeirra allra að stuðla að jafnrétti kynjanna og 

undirmarkmiðum sem koma þar að. Arion banki og Landsbankinn hafa báðir valið markmið 

8 og 12 og höfða stefnur þeirra að miklu leyti til betri atvinnu og hagvaxtar ásamt ábyrgri 

neyslu og framleiðslu. Arion banki og Íslandsbanki eru með bæði markmið númer 9 og 13 

um nýsköpun og aðgerðir í loftlagsmálum. Íslandsbanki er eini bankinn með markmið 4 um 

menntun fyrir alla og Arion er eini bankinn með markmið 7 um sjálfbæra orku. 

Sameiginleg viðmið, mælitæki og sáttmálar sem allir þrír bankarnir nýta sér eru 12 

talsins. Eru allir bankarnir aðilar Festu og IcelandSIF, nota GRI staðla, styðjast við HM SÞ, 

hafa jafnlaunavottun, fylgja Parísarsáttmálanum, UFS, PRB, UN PRI, UN Women, UNEP FI 

og UNGC. Arion banki og Landsbankinn er báðir styrktaraðilar Kolviðs. Íslandsbanki og 

Landsbankinn eru með BREEAM vottunarkerfi og fylgja ISO 26000. Arion banki er eini 

bankinn sem er aðili að samstarfsvettvangi Grænvangs, Landsbankinn er eini bankinn með 

PCAF mælingar og Íslandsbanki er eini bankinn sem tekur þátt í Nordic CEOs.  

Tafla 3: Viðmið, mælitæki og sáttmálar í samfélagsstefnum 

 

Viðmið og mælitæki 

  
 

Aðili Festu    
BREEAM1    
GRI    
Grænvangur    
HM SÞ    
IcelandSIF2    
ISO 26000    
Jafnlaunavottun    
Kolviður    
Nasdaq UFS    
Nordic CEOs3    
Parísarsáttmálinn    
PCAF    
PRB    
UN PRI4    
Jafnréttissáttmáli UN Women  

og UNGC5 
   

UNEP FI6    
UNGC    

 

8.1.1 Arion Banki 

Viðmælanda þykir ábyrgð bankans út á við og hagsmunaaðilar hans mikilvægastir af öllu 

þegar horft er til samfélagsábyrgðar. Stefna bankans hafi því aðallega verið gerð til að huga 

að samfélaginu, umhverfinu og hluthöfum bankans. Innblástur stefnunnar kemur frá ráðgjafa 

þekkingarfyrirtækisins KPMG í Svíþjóð sem hjálpaði bankanum að móta stefnuna þar sem 

svíar væru einstaklega vel að sér í samfélagsábyrgð og hafa lengi verið að búa til slíkar 

stefnur og skýrslur. Vinnan við innleiðingu stefnunnar fór fram með framkvæmdastjórn, 

stjórn og öðrum mikilvægum aðilum innan bankans þar sem hugsunin var að bankinn væri að 

horfa á UFS viðmið. Hornsteinar Arion banka, eða gildi bankans sem snúa að hugafari og 

hegðun, eru ákveðnir leiðarvísar sem hjálpa við ábyrga ákvarðanatöku hjá starfsfólki 

 

 
1 BREEAM er byggingarvottunarkerfi vistvænna nýbygginga 

2 IcelandSIF eru samtök um ábyrgar fjárfestingar á Íslandi 

3 Nordic CEOs for a Sustainable Future eru samtök stórra fyrirtæka á Norðurlöndunum sem koma til með að 

vinna sameiginlega að HM SÞ 

4 UN PRI er verkefni SÞ um ábyrgar fjárfestingar 

5 UN Women er stofnun innan SÞ sem starfar í þágu kvenna og jafnréttis 

6UNEP FI er alþjóðlegt samstarf á milli unhverfisáætlunar SÞ og fjármálageirans 

bankans. Hornsteinarnir eru að gera gagn, láta verkin tala og að koma hreint fram (Arion 

banki, 2020). Samfélagsábyrgð telur viðmælandi verða að UFS þáttum, líkt og Fatemi o.fl. 

hafa haldið fram (2018), þar sem grunnhugsun fyrstu samfélagsstefnu bankans var höfð eftir 

svíum sem höfðu tileinkað sér UFS þættina. Arion banki var síðar í rýnihópi við þróun UFS 

leiðbeininga og síðan 2016 hefur skýrslugjöf bankans gengið út frá UFS mælikvörðum. 

Innri hvatar áhugasamra starfsmanna voru helstu hvatar við innleiðingu á stefnunni í 

bankanum til að byrja með en þrýstingur utan frá er orðinn meiri og viðmælandi segist taka 

því fagnandi. Þótti viðmælanda mikilvægt að huga að samfélagsstefnu þar sem hann hafði 

það á tilfinningunni að slík stefna væri að fara skipta æ meira máli á þeim tímapunkti sem 

hugað var að innleiðingunni, en þróun á sviði samfélagsábyrgðar þótti viðmælanda mikil og 

taka stuttan tíma. Helsta ávinning við innleiðingu samfélagsstefnunnar taldi viðmælandi að 

bankinn sé nú skráður á markað í kauphöll á Íslandi og í Svíþjóð og að fjárfestatenglar fái 

spurningar í auknum mæli um samfélagsstefnu bankans og þá aðallega í Svíþjóð. Þykir það 

heppilegt að sérfræðingar hafi hugað að samfélagsstefnunni árið 2015 áður en bankinn fór á 

markað og að hafa tekið Svíþjóð sér til fyrirmyndar. Ávinningurinn sé því að bankinn geti 

sýnt fram á ábyrgð sína og þær hliðar samfélagsábyrgðar sem skipta fjárfesta og viðskiptavini 

miklu máli. Viðmælanda Arion banka þykir Ísland vera eftir á samanborið við nágrannalönd 

okkar í samfélagsábyrgð og hvað varðar pressu frá hagaðilum eins og Umhverfisráðuneytið 

(2002) hefur minnst á. Ekkert fyrirtæki sé þó fullkomið og að allir ættu að reyna að gera sitt 

besta.  

Bankinn hefur notast við rýnihópa til að kanna ýmsa þætti starfseminnar þar sem spurt 

er um samfélagsábyrgð. Þótti þátttakendum í rýnihópunum samfélagsábyrgð banka snúa mest 

að styrkjum. Viðmælandi sagði að fólk vilji gjarnan eiga í viðskiptum við ábyrga banka en 

telur að gamall hugsunarháttur sé enn til staðar í garð samfélagsábyrgðar banka, það er, að 

samfélagsábyrgð banka snúi að því að veita styrki. Telur viðmælandi skorta menntun 

almennings á málefninu og tók fram að að það taki tíma að fræða bæði almenning og 

starfsfólk. Fjárfestar og lífeyrissjóðir séu þó farnir að huga töluvert að samfélagsábyrgð og 

Arion banki lendi oft í háskólakönnunum í Svíþjóð sem varða málefnið. Sjálfbærni taldi 

viðmælandi þurfa að lauma inn í umræðuna svo að fólk hætti að hugsa um sjálfbærni sem 

einungis gróðurhús, heldur að útskýra hugtakið í tengslum við stjórnarhætti, samfélagið, 

starfsmannamál og umhverfið.  

Aðspurður hvort það sé kostnaðarsamt að vera samfélagslega ábyrgur er viðmælandi 

Arion banka á þeirri skoðun að það sé dýrara að sleppa því að vera samfélagslega ábyrgur og 

telur gagnsæi í rekstri vera mikilvægara nú en nokkru sinni fyrr. Lykilatriði þess að 

samfélagsábyrgð hafi áhrif á starfsemi innan bankans taldi viðmælandi vera samþykki 

stjórnar. Þegar stjórn samþykkir stefnuna þá er hún innleidd og er orðin að stefnu sem allir 

verða að vinna eftir. Það auðveldar starf þeirra sem vinna að innleiðingu stefnunnar og 

starsfólk verður meðvitaðara um stefnuna og ávinninga hennar.  

Arion banki er aðili að jafnréttissáttmála UN Women og UNGC. Bankastjórinn ber 

ábyrgð á gangi jafnréttismála en unnið er að því að stuðla að jöfnum tækifærum starfsfólks. 

Eins og má sjá á mynd 5 hefur það verið margra ára ferli að undirbúa og innleiða stefnuna 

eins og hún er í dag. Aðaláhersla jafnréttismála bankans hefur verið að jafna stöðu kvenna og 

karla og gæta þess að einstaklingar fái greidd jöfn laun fyrir jafnverðmæt störf. 

 

Mynd 5: Jafnréttismál Arion banka (Arion banki, 2020) 

Framvinda málanna er í stöðugri þróun og endurmati og mun bankinn hefja endurvottun á 

jafnlaunavottun á vormánuðum 2020 (Arion banki, 2020). Bankinn er einnig aðili að Festu og 

frá 2017 hefur bankinn unnið eftir meginreglum SÞ um UN PRI sem er verkefni SÞ um 

ábyrgar fjárfestingar. Í júlí 2019 gerðist bankinn aðili að UNEP FI sem var síðar notað til að 

móta PRB. Bankinn notast við GRI staðalinn í skýrslugerð samfélagsábyrgðar ásamt 10 

grundvallarviðmiðum UNGC. 

Þegar Arion banki varð aðili PRB í september 2019 þurfti bankinn að aðlaga stefnu 

sína og gjörðir að heimsmarkmiðunum og Parísarsáttmálanum. Í byrjun árs 2020 samþykkti 

framkvæmdastjórn bankans sex heimsmarkmið sem fylgja nýrri umhverfis- og loftlagsstefnu 

sem var sett í desember 2019. Viðmælandi sagði að mikil áhersla sé lögð á jafnréttismál, 

efnahagslegan gróða og nýsköpun sem rökstuðning við val á þeim heimsmarkmiðum sem 

urðu fyrir valinu. HM SÞ sem Arion banki hefur valið eru númer 5, 7, 8, 9, 12 og 13. 

Heimsmarkmið 5 styður Arion banki við með áherslu á jafnrétti í gegnum árin eins og má sjá 

á mynd 5. Arion banki skrifaði undir samning árið 2019 við Kolvið um að binda 

kolefnislosun sem verður til af starfsemi bankans. Kolviður sér um landgræðslu og skógrækt 

og þarf að gróðursetja allt að 5.000 trjám fyrir starfsemi rekstrarársins 2019. Bankinn hefur 

tekið þá ákvörðun að gera kröfu á birgja sína að þeir hugi að umhverfis- og loflagsmálum í 

sinni starfsemi (Arion banki, 2020). Bankinn ætlar sér að fjárfesta í grænni 

innviðauppbyggingu sem ætlast er að skili ásættanlegum arði. Mætti því tengja markmið 7 

um sjálfbæra orku og markmið 13 um aðgerðir í loftlagsmálum við samning bankans og 

Kolviðs þar sem bankinn kveður á um að draga úr neikvæðum loftlagsáhrifum. Grænvangur7 

spilar einnig inn sem þáttur af markmiði 7 og 13 þar sem árið 2019 var Arion banki einn af 

stofnaðilum vettvangs atvinnulífs og stjórnvalda um grænar lausnir til að draga úr losun 

gróðurhúsaefna í von um að stuðla að kolefnishlutleysi árið 2040. Markmið 8 um góða 

atvinnu og hagvöxt tengir bankinn við þátttöku og uppbyggingu sína í fyrirtækja- og 

fjárfestingarbankasviði og eignastýringu fjárfesta þar sem horft er til þriggja grunnþátta í 

sjálfbærni eða UFS. Markmið 9 um nýsköpun og uppbyggingu felst m.a. í eigu Arion banka á 

Startup Reykjavík sem er stuðningur við íslenskt frumkvöðlaumhverfi. Leggur bankinn sig 

einnig fram við að veita ráðgjöf til frumkvöðla með því að veita þeim aðgang að fjármagni og 

stuðningi. Telur bankinn list og hönnun einnig vera stóran part af sköpunarkrafti og nýsköpun 

og kýs Arion banki að styðja listir til að efla efnahagslíf á Íslandi og styður þar með bæði 

markmið 8 og 9. Markmið 12 um ábyrga neyslu og framleiðslu tekur Arion banki virkan þátt 

í m.a. með mótun og þróun ábyrgra fjárfestinga á vegum IcelandSIF og með aðild sinni að 

PRI. Markmið 13 um aðgerðir í loftlagsmálum kveður bankinn á um að draga úr neikvæðum 

loftlagsáhrifum virðiskeðju bankans. Allt markaðs- og kynningarefni bankans er t.a.m. á 

rafrænu formi. Hefur bankinn einnig dregið mikið úr notkun á einnota plasti, rafvætt stóran 

hluta bílaflota bankans, veitt samgönustyrki, minnkað matarsóun í mötuneyti höfuðstöðva 

bankans, minnkað prentaða tölvupósta til viðskiptavina og boðið betri kjör á lánum vegna 

kaupa á vistvænum bílum (Arion banki, 2020). Viðmælandi telur heimsmarkmiðin ekki 

illmælanleg þar sem þau eru myndræn og undirmarkmiðin aðstoða vel við einföldun á 

framkvæmdum markmiðanna. Notkun UFS mælikvarða og GRI staðla sagðist viðmælandi þó 

frekar kjósa að styðjast við en segir að almenningur eigi auðveldara með að skilja 

heimsmarkmiðin vegna myndrænnar framsetningar þeirra. Viðmælandi sagði að 

heimsmarkmið SÞ séu á vissan hátt einföldun á UFS og GRI. 

Spurt var hvað Arion banki geri aukalega fyrir utan að bara að uppfylla ákveðin 

skilyrði svaraði viðmælandi að á tímum Covid-19 reyni svakalega á samfélagsábyrgð 

bankans. Arion banki reynir að hugsa hvað sé hægt að gera fyrir viðskiptavini, samfélagið og 

fyrirtækin og það sé ekki til að fylla gátlista. Arion banki vill gera eins vel og unnt er og er 

 

 
1Grænvangur er samstarfsvettvangur stjórnvalda og atvinnulífsins um grænar lausnir þar sem hlutverk þeirra er 

að draga úr losun gróðurhúsalofttegunda í von um kolefnishlutlaust Ísland árið 2040 

það kjarni samfélagsábyrgðar. Sem dæmi sagði viðmælandi að Covid-19 snúi ekki síður að 

starfsfólki bankans og að passað sé upp á heilsu þeirra og allt sé gert til þess að fólk lendi 

ekki í því að smitast á vinnustað. Leggi bankinn líka áherslu á að gefa starfsfólki þann 

sveigjanleika sem þarfnast ef viðkomandi þarf að fara í sóttkví eða bjóði sig fram í 

bakvarðarsveit heilbrigðisþjónustunnar. Sjái bankinn um að greiða starfsmanni laun sem fer í 

bakvarðarsveit. Séu því mörg jákvæð tækifæri í samfélagsábyrgð á tímum sem þessum í 

samfélaginu. Bankinn skapar því jákvætt vinnuumhverfi til að laða að sér og halda í gott 

starfsfólk. Starfsfólkið sé því mikilvægur þáttur í að uppfylla væntingar viðskiptavina 

bankans. Viðmælandi minnist einnig á það að fyrir Covid-19 hafi bankinn verið að vinna 

hörðum höndum að loflagsmálum en að nú sé heilsa starfsmanna mikilvægust. Enn frekar 

segir viðmælandi að fólk eigi erfitt með að hugsa um of stór vandamál í einu og verði 

loftlagsmálin tekin upp um leið og faraldur Covid-19 er genginn yfir. Bankinn hefur tekið að 

sér nýtt birgjamat og er byrjaður að spyrja birgja sína um útblástur og vonast til þess að undir 

árslok verði kominn staðlaður spurningalisti fyrir lántaka. Unnt er að því að birgjar standist 

ákveðnar kröfur um gæði og hagkvæmni. Stærstu birgjar bankans starfa á Íslandi og er aðeins 

einn birgir meðal þeirra tíu stærstu birgja bankans fyrir utan landsteinana. 

Aðspurður hver helstu áskorun bankans varðandi samfélagsábyrgð taldi viðmælandi 

vera mælingu á kolefnisspori í rekstri bankans þar sem bankinn er skrifstofufyrirtæki með 

frekar lítinn útblástur en að lánasafnið hafi mun meiri útblástur. Mat á kolefnisspori 

lánasafnsins taldi viðmælandi að vert væri að fylgjast með þar sem ekki sé búið að þróa nógu 

góð tæki til að mæla það. Við mat á lánveitingum bankans sagði viðmælandi að ákvæðið væri 

frekar einfalt en horft sé til umhverfis og samfélags. Verkefni bankans árið 2020 sé að meta 

lánasáfnið út frá grænum viðmiðum og setja stefnu hvað varðar lánveitingar til einstakra 

atvinnugreina og að auka hlutdeild grænna lána. Bankinn hefur sett sér það markmið fyrir lok 

árs 2023 að hafa lokið við að mat á kolefnisspori lánasafnsins og hvernig sé hægt að draga úr 

útblástri. Bankinn ætlar sér að beina sjónum sínum að fjármögnun verkefna sem huga að 

sjálfbærri þróun. (Arion banki, 2020).  

8.1.2 Íslandsbanki 

Þegar viðmælandinn var beðinn um að segja frá samfélagsstefnu bankans sagði hann að það 

góða við málaflokkinn væri að það séu engin leyndarmál. ÍSB fór í gegnum alþjóðlega 

stefnumótunarvinnu með Boston Consulting Group (BCG) í byrjun árs 2019. Lögð var mikil 

áhersla á stafræna þróun, einföldun ferla og að lækka kostnað en BCG telur sig vera búið að 

sannreyna samfélagsábyrgðar-módel hjá evrópskum bönkum ásamt bönkum á 

Norðurlöndunum. Viðmælandi sagði að BCG hafi lagt mikla áherslu á sjálfbærni (e. 

sustainability) og notar ÍSB orðið sjálfbærni í stað samfélagsábyrgðar þar sem þau telja það 

gefa málaflokknum meiri vigt. Ef flett er í gegnum sjálfbærniskýrslu ÍSB er umfjöllun um 

markviss samfélagsáhrif og telur viðmælandi það vera mjög jákvætt þar sem að sjálfbærni sé 

komin inn í grunnstefnu bankans. Þetta þýðir að sjálfbærni sé skoðuð út frá öllum stigum 

starfseminnar. Viðmælandi sagði að þótt þetta sé stórt skref fyrir bankann, þá gerast svona 

hlutir ekki á einni nóttu.  

Aðspurður hvað viðmælanda taldi vera helstu hvata til að innleiða stefnu í 

samfélagsmálum taldi hann að það væri að finna fyrir því að þetta skipti raunverulega máli. 

Að þetta væri stefna sem myndi nýtast bankanum ef atvik sem tengist bankanum kæmu upp 

væri ávallt hægt að vísa í stefnuna. Það stendur í eigendastefnu ÍSB að bankinn stefni að því 

að vera leiðandi á sviði sjálfbærrar þróunnar (Íslandsbanki, 2019) og telur viðmælandi að 

bankinn fyndi fyrir aukinni kröfu frá samfélaginu og eigendum bankans, sem er íslenska ríkið 

að vinna að þeim málum. Viðmælandi sagði það sjást á starfsfólki bankans að samfélagsmál 

skipti miklu máli og að í árlegri starfsmannakönnun skoraði sjálfbærni mjög hátt. 

Viðmælandi telur sig sjá út um allan heim að seðlabankar og fjármálaeftirlit séu farin að setja 

meiri kröfur að bankar standi sig í sjálfbærni og að slík innleiðing í rekstur bankans sé 

nauðsynleg. Taldi viðmælandi bankann vilja sýna fram á að hann væri að færa sig frá því að 

vera ábyrgur yfir í að hafa áhrif. 

Heimsmarkmiðin er liður í stefnumótun ÍSB og ákvað bankinn að tilkynna að hann 

styðji við HM SÞ og velja sér heimsmarkmið til að leggja áherslu á. ÍSB valdi fjögur 

heimsmarkmið en þau eru númer 4 ,5, 9, 13 Ástæðan fyrir því að þessi fjögur markmið voru 

valin sagði viðmælandi að tvö þeirra taldi bankinn sig vera ágætan í nú þegar, þ.e. 4 og 5, en 

hin tvö voru valin þar sem þau þykja mikilvæg en bankinn hefur ekki mikið verið að sinna. 

Hafi bankinn alltaf verið með viðloðandi nýsköpun en hún hafi aldrei verið efst á baugi og 

þ.a.l. var heimsmarkmið 9 valið. Viðmælandi telur að því sögðu að fyrir framtíðarmöguleika 

Íslands skipti miklu máli að bankinn rækti nýjar atvinnugreinar og búi til ný störf. Bankinn 

var gagnrýndur fyrir að velja markmið 13 þar sem hann er ekki framleiðslufyrirtæki en rök 

viðmælanda við valið var að þó að ÍSB einn og sér sé ekki með stórt kolefnisspor þá sé 

bankinn með lánasafn upp á 900 milljarða og getur bankinn þ.a.l. haft áhrif á hvernig lán 

skuli veita. ÍSB lánar t.d. hvorki til kolavinnslustofnanna né skipulagsheilda í vopnaiðnaði 

heldur frekar til fyrirtækja sem standa sig vel í loftslagsmálum. Viðmælandi sagði að nýtt 

hlutverk bankans sé að vera hreyfiafl til góðra verka og að heimsmarkmiðin fjögur 

smellpassa við það. Stjórnendur bankans voru sátt með þau fjögur markmið sem valin voru 

og héldu í kjölfarið stefnufund í Laugardalshöll þar sem HM SÞ voru kynnt fyrir starfsfólki 

bankans og hugmyndavinna sett af stað hvernig hægt væri að styðjast við þau. Eftir 

hugmyndavinnuna fór bankinn að huga að því hvernig skyldi móta stefnu bankans út frá 

sjálfbærni. ÍSB bjó til vinnuhóp innan bankans þar sem bankastjóri ÍSB leiddi vinnuna með 

viðmælanda sem verkefnastjóra. Fólk frá viðskiptasviði, fjármálasviði, áhættustýringu og 

fleiri tóku þátt í að setja saman stefnuna og hvernig ætti að innleiða hana inn í rekstur 

bankans. Telur viðmælandi að mál sem talin eru mjúk vera andstæðan við það, grjóthörð. 

Viðmælandi sagði að nú væri bankinn ekki að gera stefnu til að líta vel út á gátlista heldur 

væri verið að gera sjálfbærnistefnu því þetta skiptir raunverulega máli. Íslandsbanki er einn 

stofnaðila UNEP FI (1992), Festu (2011) og IcelandSIF (2017) ásamt því að vera aðili að 

UNGC (2009), UN PRI (2017) og Nordic CEOs (2018) 

ÍSB leggur áherslu á fjóra þætti við innleiðingu sjálfbærnisstefnunar en þeir eru; 

Lánamál, fjárfestingar, innkaup og rekstur, og styrkir og nýsköpun. Þessa fjóra þætti á að 

innleiða í gegnum vinnuhópa. Viðmælandi sagði að vinnuhóparnir ynnu að þessum þáttum 

með heimsmarkmiðin til hliðsjónar. Aðspurður hvaða áhrif heimsmarkmiðin hafa á innri 

starfsemi bankans svaraði hann að heimsarkmiðin séu nú komin í siðareglur fyrirtækisins og 

að allir starfsmenn séu hvattir til að kynna sér þau. Einnig er búið að innleiða 

heimsmarkmiðin inn í styrkjastefnu ÍSB þ.e. að styrkir sem bankinn veitir eiga að styðjast við 

heimsmarkmið. Viðmælandi telur að allir, hvort sem það séu fyrirtæki, einstaklingar, eða 

sveitafélög geta fundið eitthvað í heimsmarkmiðunum til að styðjast við.  

Aðspurður hvernig hagaðilar setji auknar kröfur um að sinna samfélagsábyrgð svaraði 

viðmælandi að áhætta væri þar lykilhugtak og að bankinn þurfi að stýra áhættu. Viðmælandi 

sagði að það hafi sýnt sig að með því að sinna sjálfbærni hafi verið hægt að ná að minnka 

áhættu. Telur viðmælandi að ef ÍSB myndi t.a.m. lána mikið til mengandi stóriðju og síðar 

séu sett lög sem banni starfsemi verksmiðja og stóriðju, þá tapi bankinn láninu. Þar er aukin 

áhætta og hægt að sjá að þetta sé grjóthart þar sem bankinn væri að tapa peningum. 

Viðmælandi telur að það sé ekki hægt að undirstrika hversu mikilvægt það sé að taka 

loftslagsmál inn í ákvarðanir við áhættureikninga og að bankar sem munu ekki sinna þessu 

muni tapa peningum. 

Spurt var hvort að það séu gallar við að styðjast við heimsmarkmiðin og svaraði hann 

að það oft reynist erfitt að fólk sé komið mislangt með að skilja samfélagsábyrgð. 

Viðmælandi telur vanta meiri fræðslu og að bankinn hafi verið að leggja meiri áherslu á að 

fræða fólk innan bankans sem utan. Viðmælandi sagði að Ísland sé eftir á þegar það kemur að 

sjálfbærni og að úti í heimi sé enginn að tala um samfélagsábyrgð lengur heldur aðeins um 

sjálfbærni og UFS. Viðmælandi telur það jákvætt að nú væri NASDAQ búið að þýða UFS 

mælikvarðana á íslensku og segir að stefna ÍSB sé aðallega byggð á þeim mælikvörðum. 

Aðspurður hvort að heimsmarkmiðin séu auðmælanleg svaraði viðmælandi 

annarsvegar að það væri erfitt fyrir banka að nota HM SÞ sem leiðarvísi þar sem þau eru ekki 

skrifuð fyrir fyrirtæki ein og sér og erfitt væri að tengja ýmis undirmarkmiðanna við rekstur 

bankans. Hinsvegar sé UFS með heimsmarkmiðin til hliðsjónar mjög árangursríkt. Í UFS 

leiðbeiningum má finna leiðarvísi þar sem auðvelt er að fylgjast með kolefnisútblástri, 

kynjahlutfalli o. fl. og finnst viðmælanda samspil þessara tveggja þátta, þ.e. HM SÞ og UFS, 

smellpassa. Viðmælandi sagði að sjálfbærni ætti ekki að vera almannatengslamál og að þau 

eigi að koma eftir á ef gengur vel. Telur viðmælandi marga aðila auglýsa sig fyrir að 

kolefnisjafna en eru ekki að gera það. Það sama gildi um heimsmarkmiðin og að fyrirtæki 

skreyti sig með þeim án þess að styðjast endilega við þau. Afstaða bankans sé skýr, að 

bankinn vilji minnka kolefnissporið áður en fundnar verða leiðir til að jafna það. Viðmælandi 

telur að áhugi fyrir HM SÞ og UFS eigi eftir að aukast í framtíðinni og ítrekar að þetta sé 

grjóthart. Ennfremur telur hann að fyrirtæki sem sinna ekki samfélagsmálum munu tapa 

peningum á meðan að fyrirtæki sem gera það munu blómstra og að sjálfbærni sé eina rétta 

leiðin til að láta bankann vaxa útfrá áhættu, viðskiptatækifærum og reglum.  

Aðspurður hvort dýrt sé að vera samfélagslega ábyrgur svaraði viðmælandi játandi og 

að hafa sérfræðing í vinnu væri ekki ódýrt en á móti kemur að þetta hættir að vera valkvætt 

og verður skylda í framtíðinni. Viðmælandi sagði stóru spurninguna fyrir fyrirtækin í landinu 

hvort þau ætli einungis að gera þetta útfrá lögum og reglum eða ætla þau að vera tilbúin þegar 

að það koma kröfur um þessi málefni. Sagði viðmælandi að bankarnir vilja allir vera á 

undirbúin fyrir það og vera fyrirmyndarfyrirtæki þegar kemur að sjálfbærni. 

Aðspurður hvort að arðsemi sé illmælanleg þegar kemur að samfélagsábyrgð svaraði 

viðmælandi játandi en bankinn komi til með að nýta sér ófjárhagslega mælikvarða til að meta 

hversu stórt hlutfall af lánasafni bankans sé grænt og mun bankinn horfa til UFS viðmiða við 

stýringu á áhættu og skoða möguleika á grænum fjármögnunarkostum (Íslandsbanki, 2020). 

Fræðsla á jákvæðan og skemmtilegan hátt taldi viðmælandi muni gera gæfumuninn í 

að miðla sjálfbærni áfram til almennings og annarra stofnanna. Viðmælandi ítrekaði að þetta 

snúist um peninga og þ.a.l. sé sjálfbærni hluti af rekstri bankans en ekki undir 

markaðssviðinu. Viðmælandi fagnar færri heimsóknum í bankann þar sem kolefnissporið sem 

tengist bankanum minnki og fleiri séu að nota smáforrit bankans. Viðmælandi sagði að dæmi 

sem slík geri honum kleift að ná athygli fjármálastjóra og að ýmsir þættir tengdir sjálfbærni 

minnki kostnað og stóli að betri umhverfi. Viðmælandi sagði að Covid-19 hafi haft neikvæð 

áhrif á stefnur bankans í umhverfismálum en vonar þó að faraldurinn kippi ekki fótunum 

undan málefninu og að fólk missi ekki móðinn því að þó að ástandið sé óvenjulegt þá skipta 

umhverfismál miklu máli. 

8.1.3 Landsbankinn 

Landsbankinn varð aftur að þjóðareign í kjölfarið á efnahagshruninu 2008 og í eigendastefnu 

ríkisins fyrir fjármálafyrirtæki segir að slík fyrirtæki skulu vera samfélagslega ábyrg. Það var 

því ákvörðun Landsbankans að fylgja þeirri stefnu mjög vel. Þáverandi bankastjóri réði inn 

sérfræðing í samfélagsábyrgð og hófu þeir ásamt nýrri framkvæmdastjórn að taka 

samfélagsábyrgð inn í kjarnastarfsemi bankans. Lansbankinn leggur áherslu á að 

samfélagsábyrgð sé partur af  öllum stigum í rekstri, stefnumótun og daglegum ákvörðunum. 

Stefna miðar því að bankinn sé ákveðið hreyifafl í samfélagsábyrgð og hugi og stuðli að 

sjálfbærni í samfélaginu. Sérfræðiþekking Landsbankans liggur helst í grænum skuldabréfum 

þar sem fjármagni bankans er beint í verkefni sem eru umhverfisvæn. Græn skuldabréf eru í 

fyrsta skipti árið 2020 á betri kjörum en þau hefðbundu. Sýnir það góðan vilja fjárfesta að 

verkefnum og fjármögnun sem huga að samfélagsábyrgð. Samhliða því leggur bankinn 

einnig áherslu á netöryggismál og birtir hann m.a. fræðsluefni á Umræðunni, fréttaveitu 

Landsbankans og samfélagsmiðlum sínum (Landsbankinn, 2020). 

Fyrstu samfélagsskýrslur bankans komu út árið 2011 og var bankinn fyrstur á Íslandi 

til að gefa út GRI skýrslur sem verða umfangsmeiri með hverju ári. Sama ár var 

Landsbankinn einn af stofnaðilum Festu. Bankinn fylgir leiðbeinandi siðareglum fyrir aðila 

Kauphallarinnar á Íslandi, Viðskiptaráðs og Samtaka atvinnulífsins (Landsbankinn, 2020). 

Landsbankinn hefur verið aðili að Global Compact síðan 2006 en viðmælandi taldi bankann 

ekki hafa einbeitt sér mikið að því fyrr en eftir hrun. Eftir hrun taldi viðmælandi að 

samfélagsábyrgð hafi verið hugsuð inn í alla þætti bankans og hægt og rólega hafi fleiri 

verkefni bæst við eins og að vera stofnaðili Festu (2011), Parísarsáttmálinn (2015), 

IcelandSIF (2017), UN PRI (2018), PRB (2018), PCAF8 (2019) og heimsmarkmiðin (2019). 

Landsbankinn var einn af stofnaðilum UNEP-FI árið 1992 en skuldbatt sig árið 2019 til að 

innleiða PRB sem tengja HM SÞ um sjálfbæra þróun við sjálfbærni. Að sögn viðmælanda 

vilja þeir sem leggja jafn mikla vinnu og krefst í að gefa út GRI skýrslu endilega koma henni 

á framfæri og hafa hana opinbera. Vert er að minnast á að þau viðmið sem bankinn gerir ekki 

 

 
8 PCAF er alþjóðlegt samstarf sem auðveldar gegnsæi og ábyrgð fjármálageirans í garð Parísarsáttmálans. 

Samstarfinu er ætlað fjármálafyrirtækjum til að þróa og innleiða samhæfða nálgun við mat á losun 

gróðurhúsalofttegunda sem verður til við lán þeirra og fjárfestinga 

grein fyrir eða aðeins að hluta til í skýrslum sínum sé það vegna skorts á upplýsingum eða 

aðgengi að samanburðarhæfu formi í upplýsingakerfi hjá bankanum (Landsbankinn, 2020). 

PRB er notað til að innleiða heimsmarkmiðin og Parísarsáttmálann þar sem bankanum þykir 

mikilvægt að reyna að komast upp úr þeim pytti sem heimurinn er kominn í hvað varðar 

hamfarahlýnun. PRB ætlast til þess að bankinn noti heimsmarkmiðin til viðmiðunar þegar 

þarf að mæla árangur til skýrslugerðar.  

 

 

 

Hagsmunaaðilar bankans sem má sjá á mynd 6 tóku sumir þátt í viðamikilli vinnu 

með bankanum við að setja skýr markmið og miðla þeim í samfélagsskýrslunni. Viðtöl og 

spurningakannanir voru sendar á viðskiptavini, stjórnendur, fyrirtæki, starfsfólk og 

almenning til að komast að því hvað hagsmunaaðilum þótti skipta mestu máli að banki gerði í 

sinni starfsemi varðandi samfélagsábyrgð. Niðurstöður úr þeirri könnun voru á sama veg og 

þegar bankinn var að velja sér heimsmarkmið til að styðjast við á sínum tíma. Viðmælandi 

telur eftirspurn hjá öllum viðskiptavinum, fyrirtækjum og einstaklingum vera meiri en nokkru 

sinni fyrr í garð samfélagsábyrgðar. Landsbankinn er með öryggis- og gæðastefnu gagnvart 

birgjum sínum sem er send á 18 mánaða fresti og inniheldur spurningar sem snerta á 

samfélagsábyrgð og hvort birgjarnir séu með sína eigin stefnu í samfélagsábyrgð. Tengiliður 

talar við þá birgja sem skora lágt til að kafa dýpra í niðurstöður og hugsanlega að endurmeta 

stöðuna. Bankinn gefur því alltaf tækifæri til að bæta úr stöðunni. Landsbankinn er einnig 

með atvinnugreinastefnur sem hafa verið í gildi síðan 2017 og eru notaðar fyrirtækjamegin á 

tekjusviðinu svo hægt sé að halda utan um nauðsynleg gögn samfélagsábyrgðar. Að sögn 

viðmælanda þykir það skynsamlegast að geta miðlað þekkingu og reynslu sinni til þeirra sem 

koma ill út í könnunum. Viðmælandi sagði að bankinn sé þó alltaf á þeirri skoðun að 

Mynd 6: Hagaðilar Landsbankans (Landsbankinn, 2019) 

samfélagsábyrgð sé langtímaverkefni og best sé fyrir samfélagið að hjálpast að við að ná betri 

árangri. 

 Aðspurður að helstu hvötum innleiðingar á samfélagsstefnu svaraði viðmælandi að á 

sínum tíma hafi fólk átt erfitt með að treysta bönkum og hafi bankinn því séð tækifæri til að 

bæta traust til viðskiptavina sinna. Viðmælandi sagði að GRI staðlar hafi verið fyrir valinu til 

að efla þetta traust enn frekar þar sem GRI er stífasta skýrsluform samfélagsábyrgðar. GRI 

staðla telur viðmælandi einnig vera samanburðarhæfa á milli ára og ekki sé hægt að líta á þá 

sem grænþvott þar sem fylla þarf inn upplýsingar í mjög stíft skjal þar sem eru margir vísar. 

Bankinn kýs að segja frá því ef sumir vísar eru aðeins uppfylltir til hálfs þar sem hægt er að 

fylgjast með þróun þeirra á milli ára. Viðmælandi telur það tvímælalaust borga sig fyrir 

bankann að vera samfélagslega ábyrgur og að það sé mikilvægt að miðla boðskapnum áfram.  

Aðspurður um vali heimsmarkmiða bankans svaraði viðmælandi að ekki væri hægt að 

velja öll 17 markmiðin heldur þyrftu bankar að velja sér markmið sem heyra best undir þá 

starfsemi sem þeir stunda og hvar þeir geta haft mest áhrif. Landsbankinn valdi markmið 5, 8 

og 12. Markmiðin þrjú voru valin út frá því hvar bankinn gæti gert eitthvað sem myndi vega 

þyngst, ekki endilega hvað yrði auðveldast eða líta best út. Heimsmarkmið 5, jafnrétti 

kynjanna, hefur Landsbankinn lagt áherslu á um árabil. Bankinn hefur hlotið verðlaun 

Jafnlaunaúttektar PwC9 og undirstrikar mikilvægi þess að konur og karlar hljóti jöfn laun 

fyrir jafn verðmæt störf. Bankinn leggur því áherslu á að bæði kynin hafi sömu starfstækifæri 

og lögbundin jafnlaunavottun tók gildi hjá bankanum í mars 2019 (Landsbankinn, 2020). 

Landsbankinn stuðlar að markmiði 8 um sjálfbæran hagvöxt m.a. með lánasamningum við 

Norræna fjárfestingabankann sem hugar að endurlánum til lítilla og meðalstórra fyrirtækja og 

öðrum verkefnum á Íslandi sem snúa að umhverfinu. Landsbankinn vill einning bæta aðgengi 

að þjónustu sinni og rekur flest útibú og hraðbanka landsins. Styrkir til námsmanna og 

samfélagsins hjálpa bankanum einnig að efla menningu og hagvöxt. Ábyrg neysla og 

framleiðsla, heimsmarkmið 12, hefur bankinn stuðlað að á marga vegu. Þ. á m. sýnir bankinn 

hraða þróun í átt að pappírsleysi og hefur séð um að minnka allan úrgang, sorp og draga úr 

losun efna í umhverfið. Starfsfólki býðst sá kostur að fá hagstæða fjármögnun á vistvænum 

bílum og samgöngustyrki til að jafna kolefnisspor allra vinnuferða. Bankinn rekur einnig 

Svansvottað10 mötuneyti. Birgjar Landsbankans eru 89% innlendir sem stuðlar að sjálfbæru 

 

 
9PwC á Íslandi er fyrirtæki á sviði endurskoðunar, reikningsskila, fyrirtækjaráðgjafar, skatta- og 

lögfræðiráðgjafar 

10 Svansvottun er opinbert umhverfismerki Norðurlandanna sem hlýst þegar vara eða þjónusta er betri fyrir 

umhverfið og heilsu ef tekið er mið af öllu lífferli hennar 

verklagi í innkaupum hjá bankanum. Viðmælandi sagði að bankinn væri oft gagnrýndur fyrir 

að vera ekki með heimsmarkmið númer 13 en telur bankinn sig vinna að verkefnum sem 

koma að markmiði númer 13 í gegnum markmið númer 12 við það að stuðla að ábyrgri 

neyslu og framleiðslu. Þegar bankinn veitir lán til þeirra sem eru með ábyrga framleiðslu þá 

stuðlar það sömuleiðis að minni gróðurhúsalosun. Landsbankinn hefur því skapað ákveðið 

hegðunarmynstur sem leiðir til minni kolefnislosunar með því að stuðla að heimsmarkmiðum 

Sameinuðu þjóðanna (Landsbankinn, 2020). Undirstrikar það að markmiðin tengjast því 

mörg hvert öðru. Landsbankinn hefur því skapað ákveðið hegðunarmynstur sem leiðir til 

minni kolefnislosunar með því að stuðla að framgangi HM SÞ (Landsbankinn, 2020). 

Að sögn viðmælanda á bankageirinn erfitt með að lifa með þá ímynd að þeir mengi 

rosalega lítið þar sem þeir eru ekki í neinni framleiðslu og þar með er oft litið fram hjá því að 

bankar fjármagni það sem framleitt er. Fjármagn kemur frá bönkum og bankar eru því ábyrgir 

fyrir ákveðnum útblæstri þar sem flestir þurfa á fjármagninu að halda til að hefja framleiðslu. 

Viðmælandi benti á að augu heimsins hafi allt í einu opnast fyrir þessari hlið 

samfélagsábyrgðar banka og er því helsta áskorunin að meta umhverfisáhrif lána- og 

eignasafns. Bankinn hefur hafið vegferð sína með aðild að PCAF loflagsmælingum ásamt því 

að ná heimsmarkmiðunum fyrir árið 2030. Landsbankinn ætlar sér að vera búinn að mæla 

umfangið eftir 4 ár og þá eru einungis 6 ár til að minnka umfangið. Telur viðmælandi það 

vera mjög krefjandi að kalla eftir gögnum frá viðskiptavinum sem koma að því að mæla og 

minnka umhverfisáhrif og útblástur þar sem einungis örfáir viðskiptavinir gefi út slíkar 

skýrslur sem hægt er að nálgast nauðsynleg gögn. Viðmælanda þótti ganga misjafnlega vel að 

miðla samfélagsstefnu bankans til starfsmanna sinna.  

Fjárfestar vilja sjá tölur hjá úttekt óháðs þriðja aðila. Með UFS úttekt hjá þriðja aðila 

hefur bankinn vakið meiri athygli þar sem hann fékk mjög góða einkunn í UFS-áhættumati, 

eða lenti í 6. sæti af 376 bönkum sem alþjóðlegt greiningarfyriræki mældi innan Evrópu 

(Landsbankinn, 2020). Bankinn getur því miðlað upplýsingum og vakið meiri athygli á 

stefnunni þegar þriðji aðili er kominn inn í spilið. Greiðari aðgangur að fjármagni er einnig 

kostur við viðurkenningu á góðum árangri við UFS áhættumat. Viðmælandi sagði vonast til 

þess að vitund sé að aukast og eru m.a. starfsmannakannanir gerðar á hverju ári. Komu 

nýjustu niðurstöður nokkuð á óvart þar sem samfélagsábyrgð er á lista yfir fimm 

mikilvægustu málefni bankans samkvæmt starfsmönnum. Landsbankinn er á góðri leið með 

að innleiða og samþætta samfélagsábyrgð í kjarnastarfsemi bankans (Landsbankinn, 2020). 

9.0 Umræður 

Þessari rannsókn var ætlað að svara tveimur meginspurningum um samfélagsstefnur helstu 

viðskiptabanka Íslands en þær eru: 

 

Hver er munur á samfélagsstefnum þriggja stærstu viðskiptabanka á Íslandi? 

Hvaða áhrif hafa HM SÞ á samfélagsstefnur bankanna 

 

 Óstöðluð viðtöl ásamt árs- og samfélagsskýrslum gáfu til kynna að munurinn á 

samfélagsstefnum þriggja stærstu viðskiptabanka Íslands sé nálgun áhersluþátta sem henta 

starfsemi hvers banka. Tveir af þremur bönkum þ.e. Íslandsbanki og Landsbankinn, hafa 

innleitt samfélagsstefnu sína inn í kjarnastarfsemi bankans og er því hluti af öllum skrefum 

rekstursins en samfélagsstefna Arion banka tilheyrir samskiptasviði. Bankarnir telja allir að 

Ísland sé eftir á þegar það kemur að samfélagsábyrgð og vilja allir vera leiðandi á sviði 

samfélagsmála og setja fordæmi fyrir fyrirtækin sem þau lána til. Covid-19 hefur veitt 

bönkunum öllum tækifæri til að skara fram úr í samfélagsábyrgð og horfa til sjálfbærniþátta 

við afgreiðslu Covid-19 lána.  

UFS er að allra mati bestu viðmiðin og eru bankarnir allir sammála um að UFS og 

HM SÞ falli saman eins og flís við rass. Það sem vantar inn í UFS bætir HM SÞ fyrir og 

öfugt. Heimsmarkmiðin höfða misvel til starfsemi banka en gætu höfðað betur til fyrirtækja 

sem bankarnir lána til. T.d er heimsmarkmið númer 14, líf í vatni, ekki beintengt 

bankastarfsemi en bankinn gæti lánað til reksturs sem þarf að gæta að þeim málefnum. 

Rannsakendur höfðu ekki heyrt um UFS mælikvarðana þar til að viðtölin voru framkvæmd 

og trúa þeir nú að þetta sé komið til að vera og eigi eftir að verða algengara meðal fyrirtækja 

sem vilja vera samfélagslega ábyrg en tilgangur UFS mælikvarðanna er að nýtast við 

samfélagsskýrslur fyrirtækja og auka gagnsæi reksturs þeirra (Nasdaq, 2020). Er þó sköpun 

og hámörkun sameiginlegra verðmæta eiganda og hluthafa stór þáttur samfélagsábyrgðar líkt 

og Evrópusambandið lýsir (2011). Samfélagsábyrgð er farin að snúast meira um sjálfbærni og 

mun að öllum líkindum vera þekkt betur sem UFS málefni í náinni framtíð. Líkt og hefur 

áður verið nefnt, eru UFS mælikvarðar af sumum fræðimönnum talið vera í raun það sama og 

CSR (Fatemi o.fl., 2018). Allir viðmælendur rannsóknarinnar sækja innblástur sinn m.a. í 

samfélagsstefnur banka og fyrirtækja á Norðurlöndunum. 

Einn helsti munur HM SÞ í samfélagsstefnum bankanna er val þeirra á markmiðum 

sem þeir kjósa að styðjast við. Þar telja allir bankarnir að starfsemin þeirra höfði að einhverju 

leyti til allra markmiðanna en best væri að velja sér nokkur til að leggja megináherslur á. 

Bankarnir þrír hafa valið þau markmið sem þeir telja heyra best undir starfsemi sína en 

jafnrétti kynjanna telja allir bankarnir höfða til sín. Þykir ekkert val við markmið réttara en 

annað. Sérfræðingar hvers banka hafa vandað valið á þeim markmiðum sem þeir telja 

bankann og starfsemi hans geta haft mest áhrif. Fjöldi markmiða er ekki lykilatriði við val á 

markmiðum heldur áhrif hvers markmiðs sem bankinn velur. Þurfi því hver viðskiptabanki að 

líta inn á við og skoða hvað betur mætti fara í tilliti til samfélagsábyrgðar og velja markmið 

út frá því. Það sama gildir við val á þeim viðmiðum, mælitækjum og sáttmálum sem hver 

banki telur höfða best undir starfsemi sína. Viðmælendur bankanna voru allir á þeirri skoðun 

að HM SÞ væru ekki nógu hnitmiðuð til að byggja heila samfélagsstefnu einungis á þeim. 

Séu það góð viðmið en GRI staðlar og UFS mælikvarðar gefi nákvæmari niðurstöður í bland 

við útfærslur á HM SÞ. Áhrif HM SÞ á samfélagsstefnur bankanna er því að hluta til ákveðin 

einföldun á útfærslum staðla sem auðvelda hagaðilum að lesa í gögn samfélagsábyrgðar. 

Einnig eru áhrif þeirra ákveðin einföldun fyrir bankana, þá sérstaklega við að taka sín fyrstu 

skref í átt að samfélagsstefnum, í að finna þau markmið og undirmarkmið sem heyra best 

undir starfsemi bankans. 

Það sem bankarnir eiga sameiginlegt er að þeirra sögn viljinn til að gera heiminn að 

betri stað og miðla þekkingu sinni áfram. Vilja allir bankarnir vera leiðandi og sýna gott 

fordæmi í starfsemi sinni. Samkeppni er til staðar í starfsemi bankanna en ekki á sviði 

samfélagsábyrgðar. Líkt og Ólafur Páll Jónsson (2011) hefur skrifað, snýr sjálfbærni að 

þróun lífsgæða og möguleika komandi kynslóða samhliða þörfum samtímans. Umhverfismál 

höfða til allra og er því öll vinna samfélagsábyrgðar sameiginlegt skref í átt að betri framtíð 

komandi kynslóða. Bankar hafa því áhrif á hvorn annan í gegnum viðskiptasambönd sín og 

búa til tækifæri til að mynda vistkerfi eða samfélag sem snertir sjálfbæra þróun og 

samfélagsábyrgð (Salvioni og Gennari, 2020). 

Fyrri rannsóknir hafa sýnt að þrýstingur ytri hagaðila sé meðal helstu ástæðna fyrir 

áherslu á innleiðingu samfélagsábyrgðar fyrirtækja. Starfsfólk og innri hvatar spila einnig inn 

sem mikilvægur þáttur þar sem starfsfólk hefur ákveðin gildi. Fyrirtæki vilja því sýna gott og 

ábyrgt fordæmi sem leiðir til þess að starfsfólk laðist að starfsemi fyrirtækisins þar sem traust 

til fyrirtækisins eykst mikið með stefnu samfélagsábyrgðar. Að lokum er fjárhagslegur 

ávinningur mikill þegar fyrirtæki innleiða góða samfélagsstefnu (Brynhildur o.fl., 2014a). 

Í rannsókninni var stuðst við þemu, kóðun og töflur til samanburðar á áhersluþáttum 

bankanna, HM SÞ og helstu viðmiðum og mælitækjum samfélagsábyrgðar. Bankarnir þrír 

styðjast við mjög svipaða áhersluþætti. Erfitt er að forgangsraða mikilvægi hvers þáttar út af 

fyrir sig þar sem þeir haldast margir hverjir í hendur. Sé því ekki hægt að meta annað 

mikilvægara en hitt. Samanburðartafla áhersluþátta bankanna gefur til kynna að bankarnir 

þrír séu nokkuð sammála um þau skref sem þurfi að taka í samfélagsábyrgð. 

 Viðmælendur eru allir á því máli að það skorti þekkingu almennings um 

samfélagsábyrgð. Því vilja bankarnir fræða almenning á jákvæðan máta og koma því til skila 

að þetta skipti raunverulega máli fyrir samfélagið. Bankar eru efstir í virðiskeðjunni í flestum 

verkefnum þar sem þeir lána pening til að hefja rekstur. Þar af leiðandi geta bankar meðal 

annars ákveðið að lána frekar í græn verkefni en t.d. mengandi verkefni. Það tekur tíma að 

innleiða samfélagsstefnu og fræða fólk um hana hvort sem það eru starfsmenn eða 

viðskiptavinir en með tilkomu UFS mælikvarða og HM SÞ telja bankarnir það verða 

auðveldara í framtíðinni þar sem UFS mælikvarðar höfða vel til fyrirtækja og HM SÞ eru 

auðskilin meðal einstaklinga. Starfsmannakannanir bankanna gefa til kynna að 

samfélagsábyrgð og sjálfbærni skipta starfsfólk sífellt meira máli. Eykur það mikilvægi þess 

að bankar hafi opinberar samfélagsstefnur sem laða að sér og halda í hæft starfsfólk. Félög 

deila því ávinningum samfélagsstefnu þar sem hún getur stuðlað að hvötum hagsmunaaðila 

frá efnahagslegu sjónarmiði (Esmaeilpour og Barjoei, 2016). Krafa samfélagsins, neytenda 

og fjárfesta um aukið gegnsæi og ábyrgð banka er einnig orðin meiri sem ýtir undir 

mikilvægi samfélagsábyrgðar (Fonseca o.fl., 2014). Spilar samkeppnishæfni banka einnig inn 

þar sem samfélagslega ábyrgir bankar geta sýnt fram á ákveðna ábyrgð og traust (Yeung, 

2011). 

Sjálfbærni er þróun sem snýr að því huga að lífsgæðum og möguleikum komandi 

kynslóða þegar við mætum þörfum samtímans (Ólafur Páll Jónsson, 2001). Sjálfbær þróun og 

sjálfbærni eru hugtök sem eru gjarnan notuð til skiptis (Ahi og Searcy, 2015) sem segir að 

maðurinn eigi að geta unnið, búið og lifað heilbrigðu lífi í sátt við umhverfið og auðlindir 

náttúrunnar (Umhverfisráðuneytið, 2002). Segir viðmælandi ÍSB að hugtakið sjálfbærni sé 

frekar notað en hugtakið samfélagsábyrgð erlendis. Á Íslandi er samfélagsábyrgð enn notað 

þar sem almenn þekking á sjálfbærni sé ekki jafn mikil og á samfélagsábyrgð. Flestar 

auðlindir eru takmarkmaðar og með fólksfjölgun og miklum efnahagsvexti hefur nýting 

auðlinda og umhverfismál orðið eitt helsta viðfangsefni margra ríkja um allan heim á 

undanförnum áratugum (Umhverfisráðuneytið, 2002). Telur viðmælandi ÍSB að framtíð 

samfélagsábyrgðar á Íslandi muni snúa meira að sjálfbærni. 

 Vilji fyrirtæki leita eftir aðstoð með samfélagsábyrgð er hægt að leita til Festu. Festa 

er hin íslenska þekkingarmiðstöð um samfélagsábyrgð, stofnuð árið 2011 með það markmið 

að auka þekkingu, færni og getu á samfélagsábyrgð íslenskra fyrirtækja við innleiðingu 

ábyrgra starfshátta (Samfélagsábyrgð Festu, e.d.). Framtíðarsýn Festu er að íslensk fyrirtæki 

og stofnanir stuðli að sjálfbærni og séu samfélagslega ábyrg. Festa hefur verið brautryðjandi 

fyrir Íslendinga við aðstoð fyrirtækja á innleiðingu samfélagslegrar ábyrgðar og ábyrgum 

starfsháttum, eða ákveðið „ljós í myrkrinu“og virkað sem hvati og stuðningur (Brynhildur 

o.fl., 2014a). 

Efnahagslegir hvatar hagrænna stjórntækja eru notaðir til að ýta undir og ná 

umhverfislegum umbótum. Talið er að þrýstingur hagrænna stjórntækja verði til þess að 

atvinnulíf lagi sig að skýrari stefnum í umhverfislegum umbótum (Brynhildur o.fl., 2014b). 

Hjá Efnahags- og framfarastofnuninni (OECD) hafa hagræn stjórntæki, meðal annars í formi 

gjaldtöku eða skatta, á sviði umhverfis- og auðlindamála verið mikið til skoðunar. Þau eru 

sett til að reyna skila ákveðnum árangri í umhverfismálum. Helstu kostir hagrænna 

stjórntækja eru annars vegar að stuðla að því að kostnaðinn beri þeir sem valda mengun eða 

nýti sér þær takmörkuðu auðlindir sem til eru og hins vegar að auðvelda atvinnulífinu að ná 

sínum markmiðum á skilvirkari máta. Sem dæmi um slík stjórntæki eru skilagjald á einnota 

drykkjarumbúðum og kvótakerfið í fiskveiðum. Mikið er horft til reynslu Norðurlandaþjóða 

við frekari innleiðingu á þessum stjórntækjum, en nágrannaþjóðir okkar hafa verið í 

fararbroddi hvað varðar notkun slíkra tækja (Umhverfisráðuneytið, 2002).  

 Viðskiptabankar Íslands þurfa að taka skýra afstöðu í samfélagsábyrgð þegar áföll líkt 

og Covid-19 dynja yfir. Þeir geta kosið að standa með íslenskum fyrirtækjum og atvinnulífi 

meðal annars með greiðslufresti á lánum og aðstoðað þau fyrirtæki sem hafa lent í 

erfiðleikum í samræmi við yfirlýsingu ríkisstjórnar. Bankarnir geta því veitt ákveðið svigrúm 

til fyrirtækja að standa við skuldbindingar sínar til að halda rekstri gangandi. Sem dæmi hafa 

allir bankarnir breytt afgreiðslu útibúa og nýtt stafrænar lausnir. Arion banki hefur vakið 

athygli á því að viðskiptavinir geti fengið fyrirframgreiddan viðbótarlífeyrissparnað. Þessar 

aðgerðir bankanna á tímum Covid-19 er hægt að nýta til þess að tryggja öryggi viðskiptavina. 

Tillögur að frekari rannsóknum væru að kanna áhrif samfélagsábyrgðar á 

viðskiptavini bankanna og rannsaka viðhorf þeirra til slíkrar stefnu í viðskiptum við bankann. 

Rannsóknir á sköpun hagrænna stjórntækja sem auka þrýsting á atvinnulífið að skýrari 

stefnum að umhverfislegum bótum gætu stuðlað að betri framtíð komandi kynslóða. Einnig 

væri áhugavert að kanna frekari áhrif samfélagsábyrgðar á bankana í kjölfar Covid-19 ásamt  

áhrifum Covid-19 á samfélagsábyrgð.  

10.0 Lokaorð 

Þessari ritgerð var að ætlað að rannsaka samanburð á samfélagsstefnum helstu 

viðskiptabanka Íslands og reyna að meta að hversu miklu leyti bankarnir styðjist við 

samfélagsstefnur sínar við úrvinnslu lánaumsókna þegar áföll verða. Markmið var að fá 

innsýn í áhersluþætti hvers banka og öðlast betri skilning á vali heimsmarkmiða Sameinuðu 

þjóðanna sem hver banki hefur valið. Óstöðluð viðtöl voru tekin við sérfræðinga 

samfélagsábyrgðar Arion banka, Íslandsbanka og Landsbankans.  

Vert er að minnast á aðstæður samfélagsins þegar skrif á rannsókninni stóðu yfir. 

Kórónuveiran Covid-19 var nýkomin til Íslands og hafði það meðal annars áhrif á öflun 

gagna við rannsóknina. Ekki var hægt taka viðtöl við viðmælendur í persónu heldur fóru þau 

öll fram á rafrænu formi. Þykja aðstæður Covid-19 ýta undir og undirstrika mikilvægi þess að 

fyrirtæki yfir höfuð stuðli að samfélagsábyrgð og hugi að hagsmunaaðilum sínum. HM SÞ er 

ætlað að ná fyrir 2030 og hefur Covid-19 ýtt undir vitundarvakningu almennings á 

samfélagsábyrgð. Það verður áhugavert að sjá þróun málanna í átt að umhverfisvænni 

framtíð.  

 Sem annmarka á eigindlegri rannsóknaraðferð er hætta á að mat rannsakenda hafi 

áhrif á vinnslu gagna en markvisst var unnið gegn þeim annmarka með því að setja upp töflur 

með áhersluþáttum. 

Rannsakendur vona að fleiri fyrirtæki í landinu fræði sig um mikilvægi þess að vera 

samfélagslega ábyrg og tileinki sér þá vinnuhætti. Eins og viðmælandi Íslandsbanka sagði, 

þegar framtíð mannkyns er í húfi þýðir ekki að huga einungis að eigin hag. Samfélagsábyrgð, 

og þá sérstaklega þegar kemur að bönkum er gífurlega mikilvæg þar sem bankar eru yfirleitt 

efstir í virðiskeðjunni. 

Viðauki A: Viðtalsrammi 
 
Samfélagsábyrgð 
 

1. Hver er samfélagsstefna bankans? 

 
2. Hvernig er/var/verður samfélagsstefnan innleidd? 

 
3. Hverjir voru helstu hvatar fyrir innleiðingu á samfélagsábyrgð í þínum banka? 

 
4. Hvern telur þú vera helsta ávinning þess fyrir bankann? 

 
5. Er lögð meiri áhersla á ákveðna þætti í samfélagsstefnu bankans fremur en aðra? 

 
6. Hverjar eru helstu hindranir við innleiðingu á samfélagslegri ábyrgð í bankanum? 

 
7. Telur þú eitthvað mega gera betur varðandi samfélagsábyrgð í bankanum? 

a. Ef svo er, hvað? 

 
8. Hversu miklu eða litlu máli telur þú að samfélagsstefna bankans skipti viðskiptavini 

hans?  
 

9. Var innleiðing á samfélagsábyrgð að einhverju leyti komin til vegna óska 
viðskiptavina? 

 
Heimsmarkmið Sameinuðu þjóðanna (SÞ) 
 

1. Hvers vegna eru heimsmarkmið SÞ hluti af samfélagsstefnu bankans? 

 
2. Hvenær var ákveðið að styðjast við heimsmarkmiðin og hvers vegna þá? 

 
3. Hverjir stóðu að því að ákveða að styðjast við heimsmarkmið SÞ? (Starfsheiti, nefnd, 

deild eða nafn innan bankans) 

 
4. Hver er stefna bankans þegar kemur að heimsmarkmiðum SÞ? 

 
5. Hverja telur þú vera helstu kosti við að styðjast við heimsmarkmiðin? 

 
6. Hverja telur þú vera helstu galla við að styðjast við heimsmarkmiðin? 

 
7. Hvers vegna var ákveðið að styðjast við þau markmið sem bankinn leggur 

megináherslur á? (Hvers vegna valdi bankinn þau markmið?) 

 
8. Hvers vegna valdi bankinn ekki hin markmiðin eða önnur en þau sem voru valin? 

 
9. Hvaða heimsmarkmið sem bankinn setti sér telur þú höfða mest til bankans í heild 

sinni? 

 
10. Hvaða heimsmarkmið sem bankinn setti sér telur þú höfða minnst til bankans í heild 

sinni? 

11. Hvernig náið þið að innleiða ykkar markmið? 

 
12. Hvernig setjið þið ykkur mælanleg markmið þegar kemur að því að innleiða þau 

heimsmarkmið sem þið hafið ákveðið að leggja áherslu á? 

 
13. Hvaða áhrif hafa ykkar markmið á starfsemi og annað innan bankans? 

 
14. Hvaða áhrif hafa ykkar markmið á starfsemi og annað utan bankans? 

 
15. Telur þú bankann geta tekið upp á öðrum eða jafnvel bætt við sig nýjum 

heimsmarkmiðum? (Ef svo er, hvaða markmið?) 

 
16. Hvernig tryggið þið að vinnan við heimsmarkmiðin sé í stöðugu endurmati? 

